
Parathënie

Advokimi për çështjet mjedisore për një ndër çështjet më të ndeshura këto vitet e fundit në Shqipëri. 
Fuqizimi i organizatave të shoqërisë civile ka mundësuar ngritjen e zërit dhe ndërmarrjen e kauzave 
mjedisore që prekin komunitete të ndryshme në mbarë vendin. 

Ky udhëzues synon të kontribuojë për rritjen e ndërgjegjësimit komunitar për një veprim më aktiv dhe 
përmirësimin e qeverisjes dhe të menaxhimit të burimeve natyrore në dobi të komuniteteve vendore. 
Gjithashtu ajo synon fuqizimin e mëtejshëm të Organizatave të Shoqërisë Civile dhe aktorëve që 
punojnë për mbrojtjen e mjedisit dhe mirë menaxhimin e burimeve natyrore. Rritja e bashkëpunimit 
midis OShC-ve dhe autoriteteve publike, komuniteteve vendore dhe mediave është një objektiv 
afatgjatë mbështetjës i fushatave advokuese për nxitur bashkëpunimin dhe krijimin e partneritetit 
mes tyre, në programe pune afatgjatë që sigurojnë zhvillimin e qëndrueshëm. 

Udhëzuesi përmban shembuj të shumtë dhe udhëzime praktike mbi mënyrën se si të adresohen 
çështjet mjedisore në komunitetet e prekura për të nxitur bashkëpunimin dhe përkrahjen e tyre në 
mënyrë që paraqitja e kauzave mjedisore të jetë sa më të plotë, e fortë dhe të arrijë qëllimin e 
dëshiruar për këto komunitete. Ai ka përfshirë shumë kontribute të medias në formën e artikujve 
investigativë që përcjellin fakte dhe dëshmi nga komunitete të ndryshme në mbarë vendin, së bashku 
me zërin e njerëzve të thjeshtë.

Ky manual do i pajisë përdoruesit e tij me teknika të thjeshta trajnimi dhe komunikimi në publik 
që do t’i ndihmojnë jo vetëm të qartësojnë paraqitjen e rastit mjedisor, por edhe të komunikojnë 
efektivisht dhe thjesht problematikën mjedisore të identifikuar. Kompleksiteti i çështjeve mjedisore 
dhe i organeve përgjegjëse për mjedisin kërkon një përgatitje të mirë prej organizatave të shoqërisë 
civile dhe përfaqësuesve të komunitetit si advokues efektivë të tyre. 

Duke pasur parasysh evoluimin e shpejtë dhe dinamikës e rasteve, informacioni në këtë udhëzues 
është i ndërtuar si material trajnimi për grupime pjesëmarrësish të interesuar për të organizuar 
dhe zbatuar fushata efektive advokimi dhe lobimi. Ai lejon përdorimin e mjeteve të ndryshme 
ilustruese dhe trajnuese, sipas çështjeve të ndryshme apo parapëlqimeve të trajnuesve dhe grupeve 
të pjesëmarrësve.

MODULI 1 

Përkufizimi i advokimit dhe lobimit për çështjet mjedisore

Në këtë modul, do t’u prezantojmë organizatave dhe aktivistëve mjedisorë konceptin e advokimit 
dhe lobimit.

Do të shqyrtojmë pse advokimi dhe lobimi nga komuniteti vendor është i rëndësishëm në çështjet 
mjedisore. Ndërsa diskutojmë rreth çështjeve mjedisore do të nxjerrim në pah përvojat dhe mësimet 
e komuniteteve në mbrojtjen e të drejtave të tyre në kuadër të proceseve mbi çështjet e ndryshme 
mjedisore, me fokus të veçantë në përvojat e tyre në nivel vendor dhe kombëtar.

Gjithashtu do të shohim mënyrat sesi komunitetet vendore mund të përfshihen në çështjet mjedisore, 
duke iu drejtuar institucioneve shtetërore përgjegjëse për mjedisin për marrjen e informacionit të 
duhur dhe futur atë në veprim. 

Objektivat: Në fund të modulit pjesëmarrësit do të kuptojnë:

1. përkufizimin dhe fushëveprimin e advokacisë dhe lobimit për mjedisin.
2. rëndësinë e advokimit dhe lobimit të komuniteteve vendore për çështjet mjedisore. 
3. si të identifikojnë çështje të ndryshme mjedisore dhe aktorët (aktorët vendorë dhe kombëtarë) 

dhe të marrin informacionin e duhur për të realizuar fushata advokacie dhe lobimi sa më 
efektive.

Materialet:

1. Stilolapsa me ngjyra të ndryshme dhe lapustila
2. Letra me ngjyra
3. Tabakë letre
4. Tabela shkrimi 
5. Laptop, TV, etj
6. Materiale vizuale mbi çështjet mjedisore
7. Publikime dhe materiale referuese

SESIONI 1.1              

Advokimi dhe Lobimi

Aktiviteti 1. Advokimi dhe Lobimi

a. Shpërndani letrat me ngjyra për secilin pjesëmarrës. Letrat e verdha do të jenë për Advokimin 
ndërsa ato me ngjyrë blu për Lobimin.

b. Shpërndani stilolapsa për secilin pjesëmarrës.

c. Kërkojini secilit pjesëmarrës të shkruajë dy fjalët e para që u vijnë në mendje kur mendojnë për 
advokacinë. Kërkojuni që t’i shkruajnë këto në letrën e verdhë. Më pas kërkojuni të shkruajnë dy 
fjalë mbi mënyrën sesi ata e kuptojnë lobimin. Kërkojuni që t’i shkruajnë këto në letrën blu. 

d. Mblidhini letrat me ngjyra dhe ngjitini ato në një tabak letre, duke bërë ndarjen në bazë të 
ngjyrës së letrave.

e. Përmblidhni rezultatet e letrave me ngjyra. Më pas vazhdoni sesionin sipas udhëzimeve më 
poshtë.

Këshilla/sugjerime për Trajnuesin

1. Në këtë modul, është shumë e rëndësishme që pjesëmarrësit të kuptojnë konceptin e 
advokimit dhe lobimit, përkufizimin dhe rolin e lobimit brenda advokimit. Trajnuesi duhet 
ta shpjegojë në mënyrë sa më të qartë dallimin mes advokimit dhe lobimit me qëllim që 
pjesëmarrësit të mos i ngatërrojnë si koncepte. Lutemi të theksoni se në këtë manual, lobimi 
konsiderohet si një instrument efektiv ose aktivitet, i cili kryhet në funksion të advokacisë, 
që të sjellë rezultatet e pritshme.

2. Jini fleksibël në përdorimin e materialeve për këtë modul. Nëse keni lidhje interneti mund 
të shfletoni artikuj të botuar nga Reporter.al.

3. Përdorni lojëra ndërmjet sesioneve për të gjallëruar pjesëmarrësit.
4. Sigurohuni që pjesëmarrëseve gra t’u jepet mundësia e ndarjes së përvojave dhe ideve të 

tyre gjatë sesioneve.

1.1.1 Çfarë është Advokimi? Çfarë është Lobimi?

Advokimi është procesi i ngritjes së zërit në mënyrë efektive me qëllim ndikimin e të tjerëve. 
Kjo realizohet përmes edukimit dhe nxitjes për rritjen e ndërgjegjësimit të opinionit publik, 
qeverisë dhe politikbërësve apo kompanive private, mbi çështje mjedisore që prekin apo me të 
cilat përballet komuniteti dhe që kërkojnë ligje, politika, programe dhe projekte që të adresojnë 
nevojat e shprehura. 

Është e rëndësishme të theksohet se advokimi është një proces dhe jo një produkt. Ai është një 
mjet për të fuqizuar të margjinalizuarit dhe të pafuqishmit për të krijuar një mjedis më të mirë 
politikash që zbatohen për këto grupe komunitare. Rezultati i këtij procesi, ose “produkti” mund 
të jenë ligje, politika, programe ose projekte më të mira në komunitet të cilat reflektojnë interesin 
e njerëzve.

Nga ana tjetër, lobimi është pjesë e advokimit. Në këtë modul, lobimi është një aktivitet kyç që e 
ndërmarrim për të arritur objektivat e fushatës advokuese.

Lobimi synon të ndikojë vendimmarrjen e qeverisë, politikbërësve apo kompanive private për të 
miratuar apo modifikuar ligje, politika dhe programe nga të cilat do të përfitojnë grupet e interesit 
të cilat po bëjnë lobimin. Me fjalë të thjeshta, të lobosh do të thotë të ndikosh te politikëbërësit për 
të kundërshtuar apo mbështetur një çështje specifike apo një politikë, program specifik në fushën 
e mjedisit. 

Sesioni 1.2     

Lobimi dhe Advokacia për çështjet mjedisore

1.2.1  Lobimi dhe Advokacia për çështjet mjedisore

Komunitetet vendore duhet të lobojnë tek aktorët shtetërorë për të marrë në konsideratë kërkesat 
e tyre. Si rezultat i lobimit, do të arrihet të njihen dhe mbrohen të drejtat e komuniteteve vendore 
të lidhura me çështje mjedisore.

Raportim në media: Parku kombëtar i Valbonës po shndërrohet 
në kantier ndërtimi për resorte

Parku kombëtar i Valbonës po shndërrohet në kantier ndërtimi për resorte – Reporter.al

Reporter.al, Besnik Shala 10.10.2022

Lugina e Valbonës në zemër të Alpeve shqiptare po kërcënohet nga një valë e re 
ndërtimesh shumëkatëshe – që sipas banorëve dhe aktivistëve po vënë në rrezik mbrojtjen 

e ekosistemit dhe zhvillimin e qëndrueshëm.

1.2.2 Konventa e Arhusit, mjet i fuqishëm për pjesëmarrjen publike

Konventa e Aarhusit paraqet një ndër mekanizmat kryesor të demokracisë në fushën e mjedisit, 
në vendet që e kanë ratifikuar atë që nga viti 1998. Konventa e Aarhusit, qytetarin e thjeshtë, 
nga një bartës detyrimesh, e bën një partner aktiv në vendimmarrjen për çështjet mjedisore duke 
i siguruar: 

•	 të drejtën për të qenë i informuar për gjendjen mjedisore ku jeton, 
•	 të drejtën për të marrë pjesë aktive në vendimmarrjen për çështje mjedisore, 
•	 të drejtën e qasjes në mbrojtjen ligjore në rast të shkeljes të së drejtës së tij për një 

mjedis të pastër

Qëllimi kryesor i Konventës është të kontribuojë në mbrojtjen e të drejtës së secilit që i takon brezit 
tonë, por edhe të brezave të ardhshëm, për të jetuar në një mjedis të shëndetshëm. Konventa e 
bën përgjegjës çdo palë të saj për të garantuar të drejtën e publikut, për të pasur informacion për 
mjedisin, për të marrë pjesë në marrjen e vendimeve mjedisore dhe për t’iu drejtuar gjykatës, në 
lidhje me çështjet mjedisore, në përputhje me klauzolat e kësaj Konvente. 

Si akt normativ me karakter ndërkombëtar, Konventa e Aarhusit përcakton një numër të drejtash 
për publikun (qytetarët dhe shoqatat e tyre) në lidhje me mjedisin. Autoritetet publike (në nivel 
kombëtar, rajonal ose vendor) duhet të kontribuojnë që këto të drejta të mos mbeten vetëm në letër, 
por të bëhen efektive duke u zbatuar në praktikë. 

Konventa rregullon tri fusha kryesore: 

a) Të drejtën e secilit që të marrë informacion mjedisor nga autoritetet publike. Kjo përfshin 
informacion mbi gjendjen e mjedisit, politikat dhe masat e marra, shëndetin e njerëzve dhe 

sigurinë kur ajo mund të ndikohet nga gjendja e mjedisit. Qytetarëve u garantohet që mund 
të marrin informacionin e kërkuar brenda një muaji pas paraqitjes së kërkesës, pa qenë të 
detyruar të japin arsyet përse e kërkojnë atë informacion. 

b) Të drejtën për të marrë pjesë në fazat e procesit të vendimmarrjes për mjedisin. Autoritetet 
duhet të bëjnë të gjitha veprimet e duhura për t’u mundësuar qytetarëve dhe organizatave 
mjedisore të ofrojnë komente dhe propozime për projektet mjedisore, planet dhe programet 
mjedisore, të cilat duhet të shqyrtohen gjatë procesit të vendimmarrjes (“pjesëmarrja e 
publikut në vendimmarrjen mjedisore”); 

c) Të drejtën e individit t’i drejtohet gjykatave për shkeljen e së drejtës së tij për të pasur 
informacionin mjedisor apo kur nuk është respektuar e drejta e pjesëmarrjes publike.

Aktiviteti 4. Punë në grup: Problematikat e komuniteteve vendore dhe 
shqetësimi për çështjet mjedisore

1. Ndani pjesëmarrësit në grupe me pesë persona, ku grupet të kenë një ekuilibër gjinor. Më 
pas kërkojini secilit grup të zgjedhë një drejtues dhe një raportues.

2. Kërkojuni atyre t’u përgjigjen pyetjeve të mëposhtme: Sipas jush, cilat janë çështjet dhe 
shqetësimet mjedisore që duhet të adresohen kur bëjmë lobim dhe advokim? Pse është i 
rëndësishëm adresimi i këtyre çështjeve?

3. Pas 30 minutash, mblidhini përsëri pjesëmarrësit dhe kërkoni që secili grup të raportojë. 
4. Përmblidhni rezultatet, duke dhënë shembuj nga referimet e pjesëmarrësve.

Komunitetet vendore duhet të sigurojnë që çështjet mjedisore dhe shqetësimet që lidhen me to të 
adresohen përmes advokimit dhe lobimit të tyre në nivel vendor dhe kombëtar. Këto përfshijnë, 
ndër të tjera:

•	 Të drejtat mbi burimet natyrore (ujin, tokën, hapësirën dhe burimet për një jetesë të 
përshtatshme dhe mirëqënie)

•	 Njohja e të drejtave të komunitetit vendor për t’u informuar dhe marrë pjesë në planifikimin 
mjedisor

•	 Njohja e të drejtave të banorëve dhe komuniteteve të vogla dhe të largëta rurale për të 
përdorur burime natyrore që i kanë pranë si kullota, pyje, etj.

•	 Pagesat për kompensimin e dëmeve nga fatkeqësitë natyrore ose dëmtime të tjera si 
mungesa e ujit në lumenj nga ndërtimi i HEC-ve, dëmtimi i prodhimit bujqësor nga kafshët 
e egra apo shfrytëzimi i burimeve natyrore nga kompanitë private (gurore, minierat, etj).

•	 Rritja e konflikteve te komunitetet vendore prej kufizimit të burimeve natyrore si drutë e 
zjarrit, uji për vaditje, kullota për bagëtinë.

•	 Tradicionalisht komunitetet vendore kanë praktikuar metoda të ndryshme të përdorimit të 
burimeve natyrore si djegia e kontrolluar e kullotave për të përmirësuar vegjetacionin për 

kullotjen e bagëtisë, prerjen dhe grumbullimin e drurëve për ngrohje, prerja e drurëve si 
lëndë drusore për ndërtim, grumbullimi i bimëve mjekësore... Këto metoda jo gjithnjë janë 
të qëndrueshme dhe çojnë në degradimin e burimeve natyrore

Shpesh mungojnë aktivitetet dhe materialet informuese që rrisin ndërgjegjësimin dhe ndihmojnë 
në shpërndarjen e informacionit në komunitetet vendore mbi çështjet mjedisore dhe të drejtat e 
tyre.

Konfliktet shfaqen kur përfitimet nuk ndahen në mënyrë të drejtë. Shkaqet mund të zbulohen 
përmes pyetjeve të tilla si:

Kush duhet të marrë përfitimet monetare apo të paguhet? A duhet të paguhen disa individë 
të komunitetit apo i gjithë komuniteti?

Forma e ndarjes së përfitimeve do të jetë në para apo në të mira materiale? Nëse pagesa 
është në të mira materiale, për shembull, infrastrukturë si rrugë, etj, a do të ketë mbështetje 
edhe për koston e mirëmbajtjes dhe fuqinë punëtore? 

Nëse pagesa bëhet me para në dorë, a do të dëmtojë kjo vlera sociale ose kulturore të 
komunitetit?

Pjesëmarrja e plotë dhe efektive e komunitetit në diskutimin e çështjeve mjedisore arrihet përmes:

•	 Qasjes transparente dhe gjithëpërfshirëse në shpërndarjen e informacionit pa pagesë
•	 Përfaqësimit të plotë  në hartimin e planeve dhe aktiviteteve për çështjet mjedisore në nivel 

vendor dhe kombëtar.
•	 Sigurimit të pjesëmarrjes së barabartë të burrave dhe grave të komunitetit.
•	 Realizimit të konsultimeve publike dhe krijimit të mekanizmave specifike në bashkëpunim 

me komunitetin në nivel vendor dhe kombëtar.
•	 Sigurimit të pjesëmarrjes së plotë dhe efektive të komunitetit në aktivitete kombëtare për 

strategjitë dhe politikat mjedisore.

1.2.3. Si mund të përfshihen komunitetet në procesin e vendimmarrjes 
për çështjet mjedisore?

Aktiviteti 5: Përfshirja në procesin e vendimmarrjes mbi çështjet 
mjedisore

1. Tregojuni pjesëmarrësve, “Le të shohim se si mund të përfshihesh” “Cilët aktorë që merren 
me çështjet mjedisore njihni në komunitetin tuaj?”

2. Përmblidhini rezultatet sipas grupimeve të ndryshme.

Për advokimin e çështjeve mjedisore duhet të shikojmë cilët janë palët e ndryshme të interesuara 
dhe të përfshira. Duhet të identifikojmë:

•	 Cilat janë grupet apo organizatat e përfshira?
•	 Kush është personi i kontaktit në organizatë?
•	 Cili është interesi specifik kryesor për çështjen mjedisore në diskutohet?
•	 Cili është qëndrimi i tyre në lidhje me këtë çështje?

Identifikimi dhe marrja e informacionit mbi aktorët e ndryshëm të përfshirë në çështjet mjedisore 
dhe ndryshimet klimatike është e nevojshme për bërë të mundur përfshirjen e komuniteteve dhe 
lidhjen me këta aktorë. 

Ekzistojnë aktorë të ndryshëm që merren me çështjet mjedisore në nivel kombëtar, rajonal dhe 
ndërkombëtar. Në nivel kombëtar janë aktorët/institucionet shtetërore dhe OSHC-të kombëtare, 
kërkuesit shkencorë, etj. Në nivel vendor mund të jenë institucionet vendore, OSHC-të vendore, 
individët e komunitetit, figura të respektuara që dalin në mbrojtje të komuniteteve, përfaqësues të 
besimeve të ndryshme.

Këshilla për angazhimin dhe bashkëpunimin me aktorët që 
merren me çështjet mjedisore 

Në nivel kombëtar:

•	 Shpeshherë mund të jetë e vështirë që komunitetet të ftohen për t’u përfshirë në çështjet 
mjedisore, por ata duhet të këmbëngulin. Një mënyrë përfshirjeje është bashkëpunimi 
me OJF-të vendase.

•	 Një OJF e vogël lokale duhet të ketë burime dhe mbështetje për të marrë pjesë në takimet 
kombëtare që zhvillohen në Tiranë apo qytete të tjera të mëdha. Ato duhet të sigurojnë 
fonde për udhëtimin, ushqimin dhe fjetjen e anëtarëve të tyre. Në disa raste mund të 
kërkoni financim edhe nga aktorët (p.sh organizatat më të mëdha) që advokojnë për 
çështje mjedisore. 

•	 Kur merrni pjesë në takime, mendoni rreth mesazhit që dëshironi t’i përcillni aktorëve 
të tjerë. Mos harroni që arsyeja pse po merrni pjesë në takim është të shtyni përpara 
advokimin tuaj lidhur me çështjet mjedisore. Kështu që duhet të jeni shumë të përgatitur. 
Një mënyrë është të shkruani pikat kryesore në një letër. 

•	 Njihuni me nismat e ndërmarra dhe punën e kryer, aktorët kryesorë me të cilët ju synoni 
të bashkëpunoni. Merrni kopje të programit të takimit në mënyrë që të jeni në dijeni të 
asaj që do të diskutohet dhe të përcaktoni se ku mund të ndërhyni.

•	 Krijoni lidhje me aktorët e pranishëm në takim. Duke qenë se rrjetëzimi dhe lobimi do 
të vijojë për një kohë të gjatë, sigurohuni që t’i njihni njerëzit gjatë takimit dhe të lini 
përshtypje të mirë tek ata. Kjo është e nevojshme në mënyrë që të siguroni pjesëmarrjen 
tuaj në takimet e ardhshme.

Në nivel global:

•	 Financimi është shumë i rëndësishëm duke qenë se pjesëmarrja është e kushtueshme dhe 
ka shpenzime financiare. Disa organizata shqiptare janë përfshirë në fushata advokimi në 
nivel ndërkombëtar, siç është rasti i lumenjve të Ballkanit Perëndimor, dhe i janë drejtuar 
Konventave Ndërkombëtare për Mjedisin. Një fushatë e tillë është bërë për lumin Vjosa nga 
disa organizata shqiptare dhe të huaja. Ato kanë organizuar fushata të fuqishme mediatike 
në qytete të mëdha europiane me përfshirjen e figurave të shquara dhe të njohura në nivel 
global.

1.2.4 Çfarë informacioni nevojitet për të realizuar advokacinë, me 
fokus komunitetin, mbi ndryshimet klimatike dhe çështjet 
mjedisore?

Aktiviteti 6: Informacion mbi ndryshimet klimatike dhe çështjet 
mjedisore

•	 Filloni duke pyetur pjesëmarrësit: “Çfarë informacioni mendoni se nevojitet për të realizuar 
advokacinë mbi ndryshimet klimatike dhe çështjet mjedisore? Pse?”

•	 Nxitni pjesëmarrësit që të përgjigjen dhe renditini përgjigjet në tabelë.

Nëse duam të ndërmarrim advokim për ndryshimet klimatike dhe çështjet mjedisore, duhet të 
mbledhim disa të dhëna dhe informacione bazë për:

1. Politikat, ligjet dhe rregulloret ekzistuese, raportet dhe analizat, programet dhe projektet që 
lidhen me klimën, çështjet mjedisore dhe ndikimin e tyre mbi komunitetet vendore. 

•	 Politikat kombëtare mbi klimën dhe mjedisin.

•	 Strategjitë kombëtare për klimën dhe çështjet mjedisore.
•	 Aktorët kryesorë që merren me çështjet mjedisore në nivel vendor dhe kombëtar, përfshirë 

edhe personat e kontaktit.
•	 Aktorët kryesorë të çështjeve mjedisore për lobimin dhe advokimin.
•	 Informacion mbi financimin e programeve për klimën dhe çështjet mjedisore dhe forma të 

tjera të mbështetjes për çështjet mjedisore.
•	 Projekte të planifikuara ose ekzistuese të lidhura me mjedisin në komunitetin e prekur, 

financuar nga qeveria, kompanitë private apo OJF-të.

2. Politikat ekzistuese, ligjet dhe rregulloret, raportet dhe analizat, programet dhe projektet 
mbi ndryshimet klimatike ose çështje mjedisore specifike.

•	 Komunikimet e vendit me Konventën e OKB-së për Ndryshimet Klimatike
•	 Planet Kombëtare të Veprimit për Ndryshimet Klimatike dhe ligjin për ndryshimet klimatike
•	 Planet kombëtare dhe vendore për zvogëlimin dhe menaxhimin e rrezikut nga fatkeqësitë
•	 Organet/agjencitë/pikat e kontaktit për ndryshimet klimatike në nivel kombëtar dhe vendor
•	 Financat për mjedisin dhe ndryshimet klimatike, në nivel kombëtar dhe vendor

MODULI 2
Planifikimi i një fushate Advokacie dhe Lobimi 

Në modulin e parë është dhënë koncepti se çfarë është advokimi dhe lobimi dhe përse duhet 
fuqizuar komuniteti. Gjithashtu kemi kuptuar përse nevojitet lobimi dhe advokimi me qëllim që të 
sigurohemi që organizatat mjedisore apo aktorët që merren me çështjet mjedisore të marrin në 
konsideratë të drejtat, çështjet dhe interesat e komuniteteve vendore, përfshirë edhe ndikimin e 
tyre në pabarazitë gjinore. 

Në këtë modul do të diskutojmë se si të planifikojmë një fushatë advokimi dhe lobimi. Moduli do 
të ndahet në dy pjesë: a) Hapi i parë është planifikimi i një fushate advokimi dhe b) informacionet 
e nevojshme për të realizuar planin tuaj. 

Objektivat: Në përfundim të këtij moduli, pjesëmarrësit do të:

1. kuptojnë hapat kryesore që duhen ndërrmarrë për planifikimin e një fushate advokacie.
2. hartojnë një plan veprimi për fushatën e advokacisë
3. përcaktojnë informacionet kryesore të nevojshme për fushatën e advokacisë

Materialet:

•	 Tabelë
•	 Lapsa dhe lapustila 
•	 Letra me ngjyra
•	 Artikuj mediatikë dhe investigativë për komunitete që kanë lobuar për çështje mjedisore, 

me intervista për media, konferenca shtypi, seminare, protesta etj.
•	 Materiale vizuale

Këshilla/Sugjerime për trajnuesin 

Sesioni 2.1 Planifikimi i Fushatës së Advokimit është shumë i rëndësishëm. Pjesëmarrësit duhet të 
kuptojnë konceptet kyçe që të jenë në gjendje të zhvillojnë një fushatë të mirë advokuese.

Trajnuesi duhet të përpiqet ta thjeshtojë diskutimin duke përdorur përvojat e komunitetit dhe raste 
konkrete të vëzhguara në terren.

Më poshtë jepen disa sugjerime: 

•	 Pyesni pjesëmarrësit mbi përvojat e tyre me advokacinë. Përvojat personale të tyre mund 
të merren si shembull për të sqaruar më tej konceptet si qëllimet, objektivat, treguesit etj.

•	 Përgatitni prezantime për të lehtësuar diskutimin. Përdorni grafikë ose diagrame për të 
vizualizuar proceset, për shembull, ciklin e advokimit, ose matricën për Planin e Veprimit 
për advokim. 

•	 Përdorni terma të thjeshtë për të shpjeguar konceptet, duke përfshirë edhe pjesëmarrësit 
p.sh në shpjegimin e treguesve të suksesit mund të përdorim fjalën “shenja” për ta thjeshtuar 
këtë, ose një term të njohur nga komuniteti. 

Pjesëmarrësit ndahen në grupe me pesë anëtarë duke u mundësuar atyre leximin e artikujve 
investigativë dhe diskutimin e koncepteve të përdorur. Grupet duhet të kenë ekuilibër gjinor. 
Secili grup duhet të zgjedhë një lehtësues, një raportues dhe një person që do të bëjë 
prezantimin e gjetjeve të grupit. Grupi do të qëndrojë së bashku gjatë gjithë kohës së këtij 
moduli dhe duhet të diskutojnë për të përcaktuar qëllimet dhe objektivat, elementët e planit 
të veprimit (treguesit, aleatët, grupin e synuar, aktivitetet), dhe në fund për hartimin e planit 
të veprimit të fushatës së advokacisë.

Sesioni 2.1 

Fushata e Advokacisë dhe Planifikimi

Aktiviteti 1: Çfarë është një fushatë?

1. Trajnuesi shpërndan letrat me ngjyra dhe u kërkon pjesëmarrësve të shkruajnë një fjalën e 
parë që u vjen në mendje kur dëgjojnë fjalën “fushatë”.

2. Më pas trajnuesi u kërkon pjesëmarrësve të ngjisin përgjigjen e tyre në tabelë.
3. Më pas, trajnuesi grupon fjalët kyçe të ngjashme së bashku dhe diskuton se çfarë është një 

fushatë advokuese.

2.1.1 Çfarë është një fushatë advokuese? Cilat janë 
karakteristikat e saj?

Një fushatë advokacie është një veprim në terma afatgjatë apo një grup aktivitetesh të cilat 
përfshijnë:

•	 Kërkimin
•	 Planifikimin
•	 Veprimin
•	 Monitorimin
•	 Vlerësimin e veprimeve advokuese

Disa shembuj të fushatave të advokacisë janë: fushata për të siguruar të drejtat për burimet 
ujore, tokën dhe pyjet; fushata për njohjen e të drejtës së informimit dhe të pjesëmarrjes në 
vendimmarrjen mjedisore.

Advokacia përfshin një tërësi veprimesh dhe strategjish, që mund të zbatohen gjatë një kohe 
të caktuar, duke marrë formën e një fushate me qëllim që të arrihen objektivat dhe qëllimet e 
organizatës. Objektivat mund të përmbajnë ndërmarrjen e fushatave advokuese afatgjata, të 
tilla si reformat legjislative apo politika të caktuara mjedisore ose sociale. Megjithatë mund të 
ketë edhe objektiva që arrihen me fushata advokimi brenda një kohe të shkurtër, si përfshirja në 
diskutim prej vendimmarrësve e një çështjeje të caktuar, ndalimi i një veprimtarie dëmtuese në 
mjedis, etj. 

Cilat janë karakteristikat e një fushate të suksesshme advokacie?

Shënim për trajnuesin: Paraqitini karakteristikat në një prezantim dhe shpjegojini përmes 
shembujve specifikë. 

1. Strategjia – duhet të bëhen kërkime paraprake dhe të hartohet një plan konkret për të pasur 
një fushatë advokacie të suksesshme.

2. Tërësi veprimesh – fushata advokuese nuk është një veprim i vetëm, p.sh një takim me 
institucionet shtetërore, një komunikim përmes telefonit me përfaqësues të parlamentit apo 
një intervistë me gazetarët. Advokacia është një tërësi aktivitetesh të koordinuara. 

3. Fushatë e projektuar për të bindur – fushata duhet të bindë njerëzit përmes argumenteve 
dhe ideve që ndryshimi të cilin duam të arrijmë është i rëndësishëm, prandaj duhet ta 
mbështesin ndryshimin.

4. Grupet e synuara – përpjekjet për të bindur duhet të kenë si qëllim grupe të caktuara, të 
cilat kanë fuqinë të ndikojnë dhe ta bëjnë një fushatë advokacie të suksesshme. P.sh. të 
ndikojë te vendimmarrësit vendor apo kombëtarë. 

5. Krijimi i aleancave – duhet të punohet me grupime të tjera për të rritur ndikimin e fushatës 
dhe forcuar përpjekjet e përbashkëta.

6. Rezultatet e pritshme – fushatat e advokacisë duhet të sjellin ndryshime pozitive për 
komunitetin vendor, për problemin mjedisor me të cilin përballet. 

2.1.2 Cikli i Advokacisë

Një fushatë advokacie kalon nëpër një cikël të caktuar aktivitetesh të tilla si:

1. Identifikimi i problemit që duhet të adresohet
2. Kërkimi rreth çështjeve problematike (mbledhja e informacionit të nevojshëm dhe kuptimi i 

drejtë i shkaqeve dhe pasojave që sjell problemi)
3. Planifikimi i aktiviteteve (kur është vlerësuar se advokacia është mënyra e duhur për të 

adresuar problemin). Plani i veprimit për advokimin përfshin qëllimet, objektivat, treguesit, 
metodat, aktivitetet dhe afatet kohore.

4. Zbatimi i aktiviteteve duke ndjekur praktikat e mira të advokacisë, ku ndërmerren veprime 
me dakortësinë dhe koordinimin e të gjithë aktorëve të përfshirë në fushatën advokuese.

5. Monitorimi i veprimeve dhe vlerësimi i rezultateve përgjatë të gjithë ciklit, çka ndihmon 
të planifikohen veprime të ardhshme që duhet të ndërmerren dhe përmirëson fushatat 
advokuese në të ardhmen.

Raportim në media: Autoritetet bëjnë një vesh shurdh ndaj 
gjuetisë së paligjshme në Kune-Vain

https://www.reporter.al/2023/02/03/autoritetet-bejne-nje-vesh-shurdh-ndaj-e-gjuetise-
se-paligjshme-ne-kune-vain/

Reporter.al, Elvis Hila 03.02.2023

Të shtënat mbi shpendët shtegtarë në zonën e mbrojtur të lagunës së Kune-Vainit oshëtinë 
edhe këtë dimër, por Policia e Shtetit dhe Administrata e Zonave të Mbrojtura mohojnë t’i 

kenë dëgjuar. 

2.1.3  Cilat janë hapat fillestarë në planifikimin e një fushate 
advokacie?

1. Identifikimi dhe kuptimi i problemit

a. Identifikimi i problemit

Hapi i parë në zhvillimin e një plani fushate advokacie të fuqishme është identifikimi i problemit 
me të cilin po përballet komuniteti. Të qenit pjesë e komunitetit lehtëson punën për identifikimin e 
problemit duke qenë se vetë ky komunitet është duke e përjetuar ndikimin negativ.

Mund të përdorni teknika të ndryshme për të analizuar problemin të tilla si Pemës së Problemit, 
apo skema të ndërlidhjes së faktorëve të ndryshëm (Mind mapping).

Mind mapping (Harta e mendjes) si teknikë lidhet me kuptimin e problemit me të cilin përballet 
komuniteti. Ajo është një paraqitje grafike në trajtën e një harte, për të organizuar informacionin 
që kemi. Ashtu si qelizat e trurit, çdo hartë e mendjes ka një pikë qendrore (problemin) nga 
ku ndërlidhen elementët e tjerë ndikues si degëzime të problemit të lidhur me njëri-tjetrin. Të 
gjitha degëzimet do të formojnë një strukturë të vetme, e cila përfaqëson ndikimin e problemit në 
komunitet.

Analiza përmes Pemës së Problemit ndihmon në gjetjen e zgjidhjeve përmes hartëzimit të 
shkaqeve dhe pasojave rreth një çështje apo një problemi kryesor. Hapi i parë është identifikimi 
i problemit që duhet analizuar. Problemi apo çështja kryesore shkruhet në qendër të një letre dhe 
cilësohet si trungu i pemës. Më pas identifikohen shkaqet e problemit kryesor dhe këto cilësohen 
si rrënjët e pemës, ndërsa pasojat e problemit janë degët e pemës.

b. Kërkimi për njohjen e problemit

Kërkimi shërben për të njohur faktorët e tjerë që lidhen me problemin dhe që mund të ndihmojnë 
në kuptimin më të thellë të çështjes. Kjo bëhet duke ndarë histori, përvoja dhe informacione me 
anëtarët e tjerë të komunitetit në grupe ose individualisht (Diskutimet me grupe të caktuara dhe 
intervistat joformale). Gjatë kërkimit, sigurohuni që të përfshihen gratë dhe të rinjtë. 

Disa nga pyetjet që mund të bëni janë:

1. Cili është problemi?
2. Cilin grup individësh/komunitet prek problemi? Në çfarë mënyrash preket komuniteti nga 

ky problem?
3. Në çfarë mase ndikon ky problem te komuniteti?
4. A i prek problemi të gjithë njëlloj? Si ndikon ai te grupe të caktuara njerëzish?
5. Çfarë e shkakton problemin?
6. Kush është përgjegjës për adresimin e problemit?
7. Cilat janë zgjidhjet e mundshme që mund të ketë problemi/çështja, sipas mendimit tuaj?
8. Cili do të jetë ndikimi i këtyre zgjidhjeve mbi komunitetin apo grupe të caktuara të tij?

c. Përse është i rëndësishëm procesi i mbledhjes së informacionit?

Mbledhja e informacionit është i rëndësishëm si proces për advokacinë sepse:

•	 Është hapi i parë përmes të cilit advokuesi kupton tërësisht çështjen dhe e përdor 
informacionin e mbledhur për fushatën e tij advokuese.

•	 Informacioni mund të ndryshojë qëllimin ose strategjinë e fushatës së advokacisë dhe mund 
të jetë i dobishëm në identifikimin e aleatëve ose kundërshtarëve.

•	 Shmang informacione të gabuara ose të pasakta dhe parapërgatit advokuesin në përballjen 
me vendimmarrësit apo aktorët e  tjerë te të cilët synon të ndikojë.

•	 Kupton pozitën e kundërshtarëve apo të palëve që po kundërshton.

d. Cilat mund të jenë disa nga instrumentet e nevojshme për mbledhjen e 
informacionit?

•	 Hartëzimi: Paraqitja grafike e të gjithë ose një pjese të zonës gjeografike.
•	 Mbledhja e të dhënave, ekzemplarëve dhe mostrave fizike d.m.th. foto, fakte, produkte 

rreth ndryshimeve mjedisore dhe shkatërrimin e mjedisit.
•	 Mbledhja e të dhënave/hulumtimi mbi dimensionet socio-kulturore të çështjes: intervista, 

diskutime në fokus grupe, seminare në komunitet, etj.
•	 Vrojtimet në terren: vlerësimi i numrit ose llojeve të bimëve dhe kafshëve, dëmtime të 

burimeve natyrore si gërmime, hedhje mbetjesh, prerje drurësh, etj.
•	 Anketa sociale: mbledhja e opinionit publik përmes anketave.

Pasi të ketë përfunduar kërkimi bazë, provoni t’u përgjigjeni pyetjeve të mëposhtme:

•	 A ka grupe të tjera që po punojnë për këtë çështje?
•	 A ka politikëbërës në komunitetin tuaj që janë kritikë për këtë çështje dhe që mund të 

ndihmojnë në arritjen e rezultateve të pritshme të advokacisë?
•	 A nevojiten vetëm rregullime/përmirësime të ligjit apo janë të nevojshme edhe gjëra të 

tjera shtesë? 
•	  A duhen vendosur objektiva afatshkurtra dhe afatgjata për të adresuar problemin?
•	 Cila zgjidhje e mundshme do të ketë më shumë ndikim?
•	 Cili institucion është përgjegjëse për trajtimin e problemit në nivel vendor/komunitar/

rajonal/kombëtar?
•	 Cilat organizata mund të jenë partnerët të mundshëm?

Shënim për Trajnuerin: Shumë fushata advokuese bëjnë gabimin e zbatimit të aktiviteteve 
pa patur një kuptueshmëri shumë të mirë të problemit me të cilin po përballet komuniteti. Nuk 
mund të bindim të tjerët, veçanërisht institucionet shtetërore ose bizneset private, nëse nuk kemi 
informacionin e plotë të nevojshëm për të mbrojtur argumentet tona. Rezultatet e hulumtimit/
kërkimit mund të përdoren në aktivitete të ndryshme të fushatës advokuese. Informacioni mund të 
përdoret për të bërë njoftime për shtyp, letra, peticione dhe deklarata; si udhëzues për intervistat 
në radio ose TV etj. Informacioni është fuqi dhe hulumtimi siguron informacionin që u nevojitet 
advokuesve.

Aktiviteti 2. Grup Pune: Identifikimi dhe kuptueshmëria e problemit 
(Harta e Mendjes ose Pema e Problemit)

Për Hartën e Mendjes:

•	 Ndani pjesëmarrësit në grupe të vogla pune. 
•	 Siguroni balancim gjinor brenda grupit, ose kur është e përshtatshme, gruponi gratë së 

bashku. Grupet duhet të identifikojnë një moderator dhe një raportues/mbajtës shënimesh.
•	 Në një tabak letre, pjesëmarrësit të shënojnë në qendër të fletës problemin kryesor që ka 

prekur komunitetin e tyre.
•	 Ndërtoni idetë e reja të lidhura me problemin kryesor me anë të vijave.
•	 Në fund grupet mblidhen dhe paraqesin rezultatet e punës në grupe.

Për Pemën e Problemit:

•	 Ndani pjesëmarrësit në grupe të vogla pune. 
•	 Siguroni balancim gjinor brenda grupit ose, kur është e përshtatshme, gruponi gratë së 

bashku. Grupet duhet të identifikojnë një moderator dhe një raportues/mbajtës shënimesh.
•	 Shpërndani letra me ngjyra apo fleta të mëdha letre.
•	 Në qendër të letrës, kërkojuni pjesëmarrësve të identifikojnë problemin kryesor me të cilin 

përballet komuniteti i tyre. Pjesëmarrësit duhet të bien dakord mbi çështjen kryesore duke 
formuar në këtë mënyrë trungun e pemës.

•	 Më pas grupi identifikon shkaqet e problemit dhe i vendosni te rrënjët e pemës.
•	 Grupi identifikon pasojat e problemit dhe i vendos te degët e pemës.
•	 Në fund, grupet mblidhen dhe paraqesin rezultatet e punës në grupe. 
•	

2. Vendosja e qëllimit dhe objektivave të fushatës advokuese

Qëllimi dhe objektivat janë piketat që duam të arrijmë përmes fushatës advokuese për të zgjidhur 
problemin me të cilin përballet komuniteti. 

Qëllimi është ndryshimi i dëshiruar në politika apo praktika që synojmë të arrijmë brenda një 
periudhe kohore. Kjo do të thotë që qëllimi ynë shihet i realizueshëm brenda kohës në të cilën do 
të kryhet fushata advokuese. Për shembull, problemi me të cilin mund të përballet komuniteti është 
se nuk kanë mundësi të përfaqësohen në vendimmarrje të caktuara për mjedisin. Pas identifikimit 
të problemit, qëllimi mund të jetë “Arritja e përfshirjes së komunitetit në vendimmarrjen mjedisore 
në nivel vendor ose kombëtar”.

Objektivat tregojnë se çfarë duhet të përmbushet, me cilët aktorë dhe në cilën periudhë kohore. 
Objektivat mund të jenë disa dhe çojnë drejt arritjes së qëllimit përfundimtar. Në shembullin më 
sipër, një ndër objektivat mund të jetë: “Në gjashtë muajt e ardhshëm, të paktën dy përfaqësues 

të komunitetit marrin pjesë në mbledhjet apo proceset vendimmarrëse për mjedisin”.

Çfarë janë Objektivat SMART?

Ato quhet se përmbushin standardin SMART kur janë:

1. (S) Specifike (për grupin e synuar dhe për qëllimin që do të arrijë fushata e advokacisë?)
2. (M) Të matshme (Sa do të ndikojë procesi drejt përmirësimit të gjendjes?)
3. (A) Të arritshme (A mund t’i arrijmë brenda kohës së përcaktuar? A i disponojmë burimet 

financiare dhe njerëzore për të mbështetur punën advokuese?)
4. (R) Realiste (A janë realiste si qëllime duke pasur parasysh gjendjen politike dhe sociale të 

vendit?)
5. (T) Të përcaktuara në kohë (A kanë objektivat një afat kohor/deadline?)

3. Treguesit

Treguesit janë elementë që tregojnë nëse po bëhet përparim drejt arritjes së objektivave të 
përcaktuara. Kur përcaktojmë treguesit e suksesit duhet të pyesim veten: “Si të kuptojmë që i kemi 
përmbushur objektivat tona?”

Treguesit u përgjigjen pyetjeve me natyrë sasiore si “Sa?” “Sa shumë?” “Sa herë?”. Treguesit 
duhet të jenë të përcaktuar në kohë ashtu siç janë edhe objektivat e fushatës advokuese. Më mirë 
është që të përcaktohen një numër i kufizuar treguesish, p.sh. deri në tre.

Në shembullin për përfshirjen e komunitetit në vendimmarrje mund të përcaktojnë tregues si: 

Pas gjashtë muajsh, dy përfaqësues të komunitetit do të marrin pjesë aktivisht në një proces 
vendimmarrjeje për mjedisin të pushtetit vendor në zonën e tyre. 

Ky tregues është i matshëm, sepse mund të numërohen përfaqësuesit (që janë edhe objektivi ynë 
kryesor). Koha e përcaktuar është gjashtë muaj, që njehsohet me kohën kur duhet të kemi arritur 
objektivin. 

Një shembull tjetër mund të jetë si më poshtë:

1. Qëllimi: Komunitetet e fshatrave të prekura nga hidrocentralet e vegjël fitojnë të drejtën për të 
përdorur ujin për vaditjen e tokave duke detyruar kompaninë private të lëshojë sasinë e nevojshme 
të ujit në rrjedhë.

2. Objektivat: Të kushtëzojnë investitorin privat për të përdorur vetëm një sasi të nevojshme 
të rrjedhës duke ndikuar vendimmarrjen në procesin e dhënies së lejes mjedisore nga Agjencia 

Kombëtare e Mjedisit.

3. Treguesit: Brenda procesit të dhënies së lejes mjedisore përcaktohet sasia e ujit që mund të 
rrjedhë i lirë pa u penguar nga investimi i HEC-it. Numri i anëtarëve të komunitetit të përfshirë në 
procesin e vendimmarrjes mjedisore. Numri i takimeve me përfaqësues të agjencisë përkatëse për 
dhënien e lejes mjedisore. 

Aktiviteti 3. Punë në grupe: Zhvillimi i qëllimeve, objektivave dhe 
treguesve të suksesit

a. Kërkojuni pjesëmarrësve që të mblidhen sërish në të njëjtin grup që kanë qenë edhe gjatë 
aktivitetit të mëparshëm.

b. Kërkojuni të përcaktojnë qëllimin, 2-3 objektiva kryesore të bazuar në problemin e 
përzgjedhur dhe 2-3 tregues kryesorë.

c. Kërkojuni pjesëmarrësve të raportojnë qëllimin dhe objektivat dhe t’i diskutojnë ato në një 
sesion të shkurtër me të gjithë pjesëmarrësit.

4. Identifikimi i aleatëve, grupeve asnjanëse dhe kundërshtarëve

Gjatë zhvillimit të një fushate advokimi, identifikimi i palëve të ndryshme të interesit është shumë 
i rëndësishëm. Palët e interesuara janë ata aktorë që kanë interes të drejtpërdrejtë për fushatën 
avokuese që do të zhvilloni. Përgjithësisht, ato preken dhe ndikohen nga problemi mjedisor (p.sh 
komuniteti), grupet që janë shkaktarët kryesorë apo përgjegjës për problemin dhe ato grupe që 
janë të interesuar për ta zgjidhur problemin. 

Identifikimit të palëve të interesuara, përfshin edhe vlerësimin e shkallës së ndikimit të tyre 
në zgjidhjen e problemit. Grupet e interesit ndahen në tre kategori: Aleatët, Asnjanësit dhe 
Kundërshtarët.

Aleatët

•	 Janë njerëz apo organizata që mbështesin fushatën tuaj të advokacisë.
•	 Janë njerëz apo institucione që përkrahin kauzën për të cilën po advokoni si individë të 

komunitetit të prekur nga problem mjedisor, personalitete të medias, opinionistë, liderë 
politikë, OJF, kërkues shkencorë. Ata ju mbështesin me kontribute, kohën e tyre, ekspertizën, 
burime materiale dhe financiare, etj.

Asnjanësit

•	 Janë njerëz dhe organizata, të cilët nuk kanë krijuar besimin, bindjen dhe mendimin e 
plotë mbi çështjen tuaj. 

•	 Janë aktorë të rëndësishëm për një fushatë advokacie, sepse mund të kthehen në aleatë apo 
kundërshtarë për ju.

Kundërshtarët

•	 Janë njerëz apo organizata që kundërshtojnë fushatën tuaj të advokacisë. Veprimet tuaja 
prishin ekuilibrat e vendosur brenda shoqërisë apo në një komunitet të dhënë, që nxit 
shpesh kundërveprime negative të aktorëve që kanë më tepër fuqi se ju.

•	 Kundërshtarët mund të jenë njerëz që nuk bien dakord me problematikën e fushatës 
advokuese. Disa prej tyre qëndrojnë pasivë, ndërsa të tjerë mund të jenë edhe të dhunshëm.

Për të identifikuar grupet e interesit bëjmë pyetjet:

1. Cilët janë grupet apo organizatat që veprojnë në nivel vendor apo kombëtar?
2. Cili është personi i kontaktit në secilën organizatë?
3. Cili është interesi i tyre specifik apo cilat janë çështjet në të të cilat janë përfshirë?
4. Cili është mendimi/pozicioni i tyre mbi çështjen/problematikën për të cilën po advokoni?

Për identifikimin e aleatëve, asnjanësve dhe kundërshtarëve të një fushate advokuese, mund të 
renditen në një tabelë:

Aleatët Asnjanësit Kundërshtarët

Shënim për Trajnuesin: Kur bëjmë analizën dhe hartëzimin e palëve të interesit është e 
rëndësishme të kuptojmë se çfarë ndikon në pozicionimin e tyre ndaj problemit apo çështjes 
mjedisore për të cilën po advokohet. Nëse një palë interesi ka ndikim të lartë mbi problemin, 
pavarësisht se mund të jetë aleat, kundërshtar apo edhe neutral, ajo duhet të cilësohet si një grup 
i synuar. 

5. Përkufizimi i grupeve të synuara

Në një fushatë advokimi, “grupet e synuara” janë njerëz ose grupe që kanë fuqinë për të vepruar 
dhe për të sjellë ndryshimin e synuar. Ka dy lloje grupesh të synuar: Parësor dhe Dytësor.

•	 Grupet parësore janë individë me fuqi të madhe për ta adresuar drejtpërdrejt 
problemin që po advokohet. 

•	 Grupet dytësore janë individë që nuk mund ta zgjidhin problemin në mënyrë të 
drejtpërdrejtë.

Kërkimi i informacionit dhe të dhënave mund t’i ndihmojë advokuesit të kuptojmë më mirë se si të 
hartojnë strategji për të punuar me grupet e interesit.

Tabela për grupet e synuara

Grupet parësore të synuar Grupet dytësore të 
synuar

Emri i “grupit 
të synuar”

Personi i 
kontaktit

Çfarë 
dinë rreth 
problemit?

Cili është 
qëndrimi 
i tyre për 

problemin?

Cili ka 
ndikim mbi 

ta?

Çfarë është e 
rëndësishme për 

ta?

Në shembullin tonë të mëparshëm mund të bëhen pyetjet e mëposhtme për të përcaktuar grupet 
kryesore të synuar:

•	 Kush i emëron anëtarët e komitetit vendor?
•	 Kush është vendimmarrësi kryesor në nivel vendor?
•	 Cilët janë përfaqësuesit kryesorë të organeve të pushtetit vendor, të cilëve duhet t’u afrohen 

anëtarët e komunitetit?
•	 Cili përfaqësues i qeverisjes vendore mund të ndihmojë në arritjen e objektivave të fushatës 

advokuese?

Aktiviteti 4. Punë në grupe: Identifikimi i aleatëve, asnjanësve, 
kundërshtarëve dhe “grupeve të synuara”

Informojini pjesëmarrësit që të mblidhen në grup pune si në aktivitetet e mëparshme.

Ata do të përzgjedhin aleatët, asnjanësit, kundërshtarët dhe “grupet e synuar” të çështjes/
problemit të identifikuar më parë. Përdorni tabelën si mjet i thjeshtuar paraqitjeje. 

6. Identifikimi i aktiviteteve të fushatës advokuese

Pasi të keni përcaktuar grupet e synuara, hapi i radhës është identifikimi i aktiviteteve që do të 
kryeni si advokues së bashku me komunitetin. Kini parasysh që aktivitetet do të varen nga burimet 
e siguruara për fushatën. Burimet përfshijnë njerëzit, materialet dhe pajisjet që do përdoren, 
paratë etj.

Disa aktivitete, të cilat do të diskutohen në Modulin III, janë:

•	 Konferencat për shtyp
•	 Lobimi
•	 Fjalimet në publik
•	 Emisionet e radiove lokale 
•	 Video, faqe interneti
•	 Intervista televizive
•	 Trajnime dhe seminare
•	 Rrjetëzime
•	 Postera, banera dhe materiale të ndryshme vizuale
•	 Peticione dhe deklarata
•	 Media sociale
•	 Bisedime të drejtpërdrejta me palët e interesit

Shënim për Trajnuesin: Aktivitetet më të mira janë ato ku ka pjesëmarrje të komunitetit, 
veçanërisht të grave dhe të rinjve të komunitetit. Kujdesuni që aktivitetet të mos jenë shumë 
të kushtueshme dhe të arrijnë te shumica e njerëzve, veçanërisht te komunitetet apo grupet e 
margjinalizuara. Aktivitetet duhet të përfshijnë aleatët e mundshëm që mund të mbështesin 
advokimin.

2.1.4 Hartimi i Planit i Veprimit për fushatën advokuese

Të gjitha aktivitetet mund t’i bashkoni në një Plan Veprimi për Advokim.

Në formimin e Planit të Veprimit, duhet të jetë i përcaktuar qartë afati kohor i aktiviteteve.

Plani i Veprimit për Fushatën Advokuese

Qëllimi:

Objektivat Treguesit Aleatët Grupi i 
synuar Aktivitetet Koha

Aktiviteti 5. Punë në grupe: Plani i Veprimit për Fushatën Advokuese

a. Informoni pjesëmarrësit të mblidhen sërish në të njëjtët grupe pune.
b. Në këtë fazë duhet të zhvillojnë një Plan Veprimi për Fushatën Advokuese. 
c. Shpërndani letra me ngjyra te secili grup dhe shpjegojunii t’i përdorin për idetë e tyre në 

formën e tabelës.
d. Kërkoni të prezantojnë punën rreth Planit të Veprimit. Më pas hapni një session diskutimesh. 

2.1.5 Zbatimi i Planit të Veprimit

Disa çështje që duhet t’i kemi parasysh kur zbatojmë aktivitetet tona janë:

1. Ndjekja e aktiviteteve – Aktivitetet duhet të jenë në përputhje me Planin e Veprimit 
dhe nuk duhet të lihen në mes, pa u zhvilluar të gjitha apo të zhvilluara pjesërisht.

2. Qëndroni të fokusuar – Çdokush i përfshirë në zbatimin e Planit nuk duhet të 
shpërqendrohet dhe të merret me diçka që nuk ka lidhje me Planin Advokues.

3. Zhvillojini aktivitetet në ditë të veçanta – Është mirë që aktivitetet e përcaktuara 
të zhvillohen gjatë ditëve të veçanta ose të shënuara, sepse mund të arrihet më mirë qëllimi 
i aktivitetit. Në këtë mënyrë edhe ndikimi i aktiviteteve te grupet e synuara do të jetë më 
i lartë. Këto ditë të veçanta mund të jenë takime të rëndësishme, konferenca, festa, ditë 
tematike botërore si Dita Ndërkombëtare e Mjedisit, Dita e Drinit, Dita e Tokës, etj.

2.1.6 Monitorimi dhe Vlerësimi

Përveç Planit të Veprimi të mirëmenduar, të gjitha fushatat e suksesshme të advokimit duhet të 
monitorojnë rregullisht, vlerësojnë dhe marrin komente mbi ecurinë e fushatës. Në këtë mënyrë, 
advokuesit mund të jenë në gjendje të ndërmarrin veprime konkrete dhe të bëjnë rregullimet e 
duhura në planin advokues të veprimit duke e përshtatur me kontekstin e ri që krijohet.

Monitorimi, vlerësimi dhe komentet janë mjete përmes të cilave kontrollohet edhe llogaridhënia. 
Advokuesi duhet të sigurohet që komuniteti e ka informacionin e plotë dhe të përditësuar mbi 
ecurinë e fushatës advokuese të cilën po mbështesin.

a. Monitorimi

Kur monitorojnë, advokuesit mbledhin informacion që të jenë në gjendje të masin ndikimin e 
fushatës së tyre të advokimit. Po ashtu sigurohemi që aktivitetet po zbatohen mirë dhe në kohë. 
Monitorimi na krijon mundësinë të shohim problemet që lindin dhe t’i adresojmë menjëherë ato. 

Disa pyetje që ndihmojnë në proçesin e monitorimit janë:

•	 A po ndërmerren veprimet që u parashikuan në Planin e Veprimit?
•	 Nëse jo, përse?
•	 Çfarë aktivitetet duhet të ndryshojmë?

Monitorimi duhet të bëhet në të gjitha fazat e fushatës. Mos harroni se kur monitorojmë, ne jemi në 
gjendje të dallojmë nëse aktivitetet tona po na ndihmojnë të arrijmë objektivat e përcaktuar. Përveç 
kësaj, përmes monitorimit mund të sigurohet informacion i vlefshëm për fushatën advokuese.

Për shembull, nëse nisim një fushatë mediatike, mund të jemi në gjendje të matim sa e suksesshme 
është përmes numrit të njoftimeve për shtyp që janë botuar në gazeta. Gjithashtu mund të masim 
numrin e nënshkrimeve të mbledhura në fushatën për nënshkrimin e peticionit.

b. Vlerësimi

Vlerësimi si proces është pak më i komplikuar krahasuar me monitorimin, sepse advokuesit në këtë 
fazë dëshirojnë të shohin ndikimin e aktiviteteve tek grupet e synuar. Kjo përfshin analizimin e 
informacionit që është mbledhur nga monitorimi gjatë fushatës advokuese. Vlerësimi është shumë 
i rëndësishëm pasi jep një ide mbi pikat e forta dhe të dobëta dhe si po arrihen objektivat e 
fushatës.

Kur vlerësojmë, treguesit e suksesit na tregojnë se çfarë kemi arritur dhe se si janë përdorur 
burimet tona.

Pyetjet orientuese që mund të ndihmojnë në vlerësimin e punës vijojnë më poshtë:

•	 A janë përmbushur objektivat e përcaktuar?
•	 Nëse jo, përse?
•	 Cilat mund të jenë disa nga ndryshimet e strategjisë së advokimit që mund të bëjmë për të 

patur rezultatet e pritshme?

c. Reagimet dhe komentet

Feedback-u është një instrument tepër i rëndësishëm për të matur qëndrimet për fushatën advokuese. 
Ai duhet mbledhur nga komuniteti që preket drejtpërsëdrejti nga problemi mjedisor, aleatët dhe 
publiku i gjerë për të parë sesi aktivitetet e kryera në kuadër të fushatës kanë ndikuar tek ata. Ai 
është i rëndësishëm për të kuptuar sesi mund të përmirësohet fushata në të ardhmen. 

Feedback-u mund të merret përmes bisedave me grupet e synuara, vëzhgimit të reagimeve dhe 
pjesëmarrjes në aktivitetet e zhvilluara, etj. 

Në disa raste, pjesëmarrësve mund t’u kërkohet të plotësojnë pyetësorë përmes të cilëve advokuesit 
kuptojnë reagimet e tyre.

Raportim në media: Dështimi i shtrenjtë i bashkisë së Elbasanit me 
projektin për ndotjen e ajrit

Dështimi i shtrenjtë i bashkisë së Elbasanit me projektin për ndotjen e ajrit – Reporter.al

Reporter.al, Bardha Nergjoni 16.12.2019

Qytetit industrial i Elbasanit është një nga zonat më të ndotura në Shqipëri; megjithatë investimi 
i bashkisë nëpërmjet programit të Rilindjes Urbane për një sistem monitorimi të parametrave 

mjedisorë dështoi me sukses.

Sesioni 2.2

Konsiderata mbi planifikimin e një fushate advokacie

Për planifikimin e një fushate advokacie duhet të kini parasysh:

a. Përcaktoni nëse keni informacion të plotë mbi çështjen/problematikën. Nëse keni mungesa 
informacioni, plotësojini ato.

b. Përfituesit e punës suaj advokuese duhet të jenë komunitetet e prekura nga problemi 
mjedisor, prandaj duhet të:

•	 Identifikoni se cilët janë këto komunitete.
•	 Të zbuloni nëse komuniteti ka informacion apo është i ndërgjegjshëm për problematikën.
•	 Nëse janë të ndërgjegjshëm, zbuloni nëse kanë informacionin e nevojshëm e të 

mjaftueshëm dhe nëse e kuptojnë rëndësinë e problemit.
•	 Zbuloni çfarë mendojnë rreth problemit, si e shohin atë dhe nëse janë të gatshëm të 

veprojnë aktivisht për zgjidhjen e tij.

c. Vlerësoni situatën politike: Duhet të zbuloni se cilat janë mendimet dhe qëndrimet e aktorëve 
të ndryshëm shtetërorë kundrejt çështjes. Përcaktoni se cilit zyrtar shtetëror do t’i drejtohet 
dhe do të ndikojë fushata advokuese, cilët janë aleatët dhe cilët janë kundërshtarët tuaj. 
Përcaktoni sa mbështetje politike keni për të zhvilluar fushatën advokuese. Vlerësoni nëse 
duhet të përgatiteni për t’u përballur me veprime kundërshtuese nga ana e shtetit/pushtetit 
vendor dhe përcaktoni qartësisht se cilat janë veprimet e duhura që mund të ndërmerren 
në përputhje me situatën politike të vendit.

d. Vlerësoni shkallën e mbulimit mediatik dhe ndërgjegjësimit të opinionit të gjerë publik mbi 
problematikën e përzgjedhur. Vlerësoni çfarë lloj materialesh informative dhe edukuese do 
të jenë më të efektshme për t’u përdorur me qëllim tërheqjen e vëmendjen së publikut mbi 
çështjen.

e. Vlerësoni se cila është forca lëvizëse e fushatës tuaj advokuese:

•	 Përcaktoni se cilët anëtarë të organizatës mund t’i kushtojnë kohën e duhur fushatës. 
Përcaktoni se çfarë aftësish dhe kapacitetesh kanë, sipas rolit që do të kenë gjatë 
fushatës. 

•	 Identifikoni se kush tjetër, jashtë organizatës, mund të përfshihet në fushatë. Identifikoni 
aftësitë dhe kapacitetet e tyre dhe mbi këtë bazë përcaktoni rolin që ata mund të kenë.

f. Bazuar te nevojat e fushatës advokuese dhe kapacitetit advokues, përcaktoni aktivitetet 
dhe grupet e synuar të fushatës suaj, pavarësisht nëse mund të jenë vendorë, kombëtarë, 
rajonalë apo ndërkombëtarë.

g. Vlerësoni burimet materiale dhe financiare që keni dhe shikoni mundësitë e shtimit të 
burimeve gjatë fushatës. 

h. Ndërtoni skenarë se cilat strategji dhe aktivitete advokuese do të jenë më efektive për të 
arritur qëllimet dhe objektivat

i. Vlerësoni efektivitetin e strategjisë së zgjedhur dhe pasojat e mundshme, rreziqet, dështimet 
dhe sukseset.

j. Ndërthurrni veprimet dhe strategjitë me njëra tjetrën me qëllim që të jenë më efektive dhe 
me kosto më të ulët

k. Vlerësoni kohëzgjatjen e fushatës advokuese dhe si mund të jetë e qëndrueshme në kohë.

Raportim në media: Skenari i plehrave: Si u dhjetëfishuan kostot 
e menaxhimit të mbetjeve të Durrësit

Skenari i plehrave: Si u dhjetëfishuan kostot e menaxhimit të mbetjeve të Durrësit – 
Reporter.al

Reporter.al, Besar Likmeta dhe Geri Emiri 17.06.2021

Ndërkohë që qeveria po i hap rrugën një kontrate të re të majme me dërgimin e mbetjeve 
të Durrësit në zonën e trajtimit të Sharës, shumë pyesin se pse Prokuroria e Posaçme nuk 

po i heton me përparësi koncesionet e inceneratorëve.

MODULI 3
Strategjitë, aftësitë dhe metodat në fushatat advokuese

Objektivat: Në fund të modulit, pjesëmarrësit do të kenë zhvilluar një sërë aftësish, të cilat janë 
të nevojshme për fushatën e tyre advokuese për një çështje mjedisore.

Materialet: 

•	 Letra me ngjyra
•	 Tabelë shkrimi
•	 Lapustila me ngjyra të ndryshme
•	 Laptop
•	 Shembuj artikujsh investigativë
•	 Planin e veprimit për Fushatën Advokuese

Këshilla për Trajnuesin:

a. Moduli është ndërthurje e njohurive dhe aftësive të zhvilluara deri në këtë fazë
b. Për njohuritë e fituara pyesni pjesëmarrësit mbi përvojat e tyre në komunitet, çfarë metode ka 

funksionuar dhe çfarë nuk ka shkuar mirë. Vlerësoni raste të mëparshme të problematikave 
mjedisore dhe ndikimeve që ato kanë pasur mbi komunitetet e ndryshme.

c. Është e rëndësishme të lidhet informacioni i ri me diskutimet e zhvilluara në modulet e 
mëparshme. Rikujtojuni pjesëmarrësve që diskutimet janë të lidhura me mënyrën sesi 
identifikojmë problematikën dhe hapat që u ndërmorën për zhvillimin e Planit të Veprimit.

d. Për zhvillimin e aftësive, ky modul fokusohet kryesisht në të folurin në publik dhe dhënien 
e intervistave (për median e shkruar, televizionin apo radion). Aftësi të tjera si shkrimi, 
deklaratat dhe letrat e pozicionimit mund të trajtohen në seminare të veçanta. 

Sesioni 3.1 

Përcjellja e Mesazhit

3.1.1 Çfarë është përcjellja e mesazhit?

Shënim për Trajnuesin: Përcjellja e mesazhit duhet të ndodhë vetëm pasi kemi identifikuar 
objektivat dhe qëllimin e fushatës advokuese. Kjo duhet bërë para përfundimit të Planit të Veprimit 
për fushatën advokuese.

Pasi kemi identifikuar çështjen mjedisore që përbën shqetësim për komunitetin dhe kemi 
përcaktuar qëllimin dhe objektivat, i rëndësishëm për strategjinë tonë është mesazhi që duam të 
përcjellim. Ai duhet t’i përshtatet grupit tuaj të synuar që mund të jetë publiku, vendimmarrësit, 
institucionet në nivel kombëtar dhe vendor, kompanitë private ose organizata të tjera që kanë 
ndikim dhe mund të ndihmojnë në zgjidhjen e problematikës. 

Mesazhi juaj duhet të jetë: I QARTË, BINDËS, I SAKTË dhe I SHKURTËR!

Kur formuloni mesazhin tuaj, mund ta përmirësoni apo përshtatni atë sipas nevojës së grupeve të 
synuara. Gjithashtu mund të shpërndani një mesazh të përgjithshëm apo disa mesazhe specifike. 
P.sh. mënyra sesi e formuloni mesazhin që do t’i shpërndani vendimmarrësve mund të jetë i 
ndryshëm nga ai për publikun të gjerë. 

Më poshtë keni një shembull sesi mesazhi mund të zhvillohet dhe shpërndahet:

Mesazhi i 
Përgjithshëm

Komuniteti është kujdesur për lumin dhe burimet 
ujore për breza me radhë. Vendimmarrësit duhet ta 
respektojnë këtë fakt, që uji si burim jete të ruhet dhe 
mirëmbahet

Grupet e synuar Mesazhi kryesor

Agjencitë e mjedisit dhe 
menaxhimit të burimeve 
ujore

Komuniteti njeh dhe përdor mënyra efektive për mirë përdorimin dhe 
ruajtjen e burimeve ujore. Agjencitë e menaxhimit të këtyre burimeve 
duhet të përfshijnë komunitetin dhe t’i vlerësojnë nevojat e tyre. 

Vendimmarrësit

Vendimmarrja për burimet ujore duhet të plotësojë nevojat e komunitetit, 
krahas interesave zhvillimore të sektorit të energjisë. Menaxhimi i 
burimeve ujore duhet të synojë qëndrueshmërinë afatgjatë të këtyre 
burimeve.

Raportim në media: ‘ Zagoria është jeta jonë ’- Projekti për 
kërkime nafte shkakton revoltë dhe pasiguri

‘Zagoria është jeta jonë ’: Projekti për kërkime nafte shkakton revoltë dhe pasiguri – 
Reporter.al

Reporter.al, Fiori Sinoruka 28.01.2019

Banorët e fshatrave të Gjirokastrës, Tepelenës dhe Memaliajt që preken prej projektit 
të Shell për të kryer studime sizmike për hidrokarbure në zonë ndjehen të pasigurt me 

garancitë e dhëna prej kompanisë, ndërsa kundërshtojnë kërkimet për naftë.

Aktiviteti 1. Identifikimi i Mesazhit

a. Gruponi pjesëmarrësit në të njëjtat grupe sikurse në Modulin 2 kur hartuan Planin e Veprimit 
për advokacinë.

b. Kërkojuni grupeve të hartojnë mesazhin kryesor bazuar tek objektivat dhe qëllimet e 
përcaktuara në Modulin e mëparshëm.

c. Kërkojuni të përmirësojnë mesazhin duke e përshtatur atë me grupet specifike të synuara 
që kanë identifikuar (nëse ka dy apo më tepër grupe të synuara).

d. Kërkojuni të shpjegojnë mesazhin e tyre duke përdorur kriteret: qartësia, saktësia, 
argumentet bindëse dhe mesazhi të jetë sa më i shkurtër.

e. Më pas kërkojuni të komentojnë dhe diskutojnë mbi mesazhin.

3.1.2 Format e përhapjes së mesazhit: Media dhe forma të tjera 

Aktiviteti 2. Shpërndarja e Mesazhit

1. Shpërndani letrat dhe lapustilat me ngjyra te pjesëmarrësit
2. Kërkojuni pjesëmarrësve të shkruajnë një përgjigje të shkurtër për pyetjen: “Në bazë të 

përvojës suaj, cila është një mënyrë përmes të cilës mund të shpërndahet mesazhi me 
qëllim që ai të arrijë grupet e synuara?”

3. Kërkojuni të japin një përgjigje dhe ta shpjegojnë atë.
4. Vendosini letrat në tabelë duke i grupuar së bashku sipas: Formave tradicionale (gazeta, 

radio, TV), reklamave të shtuara në mediat sociale, video-dokumentarëve, fjalimeve etj.

Shënim për Trajnuesin

1. Metodat më efektive të identifikuara për shpërndarjen e mesazhit duhet të përfshihen në 
Planin e Veprimit.

2. Çështje për diskutim: A do ta shpërndanit mesazhin tuaj në media përmes një konference 
për shtyp apo lajmeve të shkurtra informuese? Dëshironi të përdorni reklamat për të tërhequr 
vëmendjen e publikut? Mbani parasysh se çdo fushatë advokacie kërkon përdorimin e 
medias. Ndonjëherë mesazhi mund të shpërndahet më lehtë përmes marketingut dhe 
reklamave sesa përmes lajmeve të shkruara dhe konferencave.

Forma të tjera të shpërndarjes së mesazhit janë:

a. Banerat dhe posterat: Këto janë mënyra që tërheqin vëmendjen dhe ndihmojnë shumë 
në përhapjen e mesazhit. Përcilleni mesazhin tuaj qartë dhe bëjeni atë sa më tërheqës. 
Mesazhet e thjeshta janë më efektive dhe të kuptueshme. 

b. Deklaratat, fletëpalosjet me fakte, punimet kërkimore janë gjithashtu forma 
shumë të dobishme në shpërndarjen e informacionit, veçanërisht për publikun. Këto forma 
kërkojnë burime njerëzore dhe financiare, kështu që ju duhet të përcaktoni se ku dhe si 
t’i përdorni burimet ose të zhvilloni aftësitë e nevojshme për të përdorur këto forma të 
shpërndarjes së informacionit. Partneriteti me OJF-të dhe aleatët e besueshëm janë shumë 
të dobishme dhe të rëndësishme për të krijuar këto materiale informative.

c. Dërgimi i mesazheve, përmes celularëve, faqeve të internetit dhe mediave 
sociale: Dërgimi i mesazheve mund të përdoret si mjet për shpërndarjen e informacionit. 
Duke qenë se instrumente të tilla janë të aksesueshme edhe në zonat rurale, kjo është një 
mundësi për të përfshirë të rinjtë e këtyre zonave. 

d. Video-dokumentimi është një mjet shumë i fuqishëm për përhapjen e informacionit 
meqë është material grafik dhe vizual. Ai mund të prekë një audiencë e gjerë, por kërkon 
aftësi dhe burime për të prodhuar një video-dokumentar. Kërkoni partneritetin e OJF-ve ose 
institucioneve për të siguruar pajisjet e nevojshme dhe asistencën teknike për prodhimin e 
tyre. 

3.1.3 Mbajtja e fjalimeve publike

Aftësitë komunikuese janë të rëndësishme në mënyrë që të jemi në gjendje të përcjellim mesazhin 
tonë në mënyrë efektive për audiencën. Drejtuesit e komuniteteve vendore janë ndërmjetës të 
rëndësishëm për shpërndarjen e informacionit, veçanërisht në nivel më të gjerë publik dhe 
komuniteti. Përmes fjalimeve publike, advokuesit e shpërndajnë mesazhin në mënyrë direkte, 
ballë për ballë. Kjo mund të bëhet përmes takimeve të drejtpërdrejta joformale apo edhe tubimeve 

formale në grup. Ka teknika dhe praktika udhëzuese për t’u bërë një folës i mirë në publik, 
pavarësisht llojit të audiencës përpara të cilës flet.

Më poshtë gjeni disa udhëzime të vlefshme mbi të folurin në publik. Mos harroni që detyra juaj 
është të përcillni mesazhin!

1. Përgatitja e fjalimit dhe prezantimit 

Një fjalim i mirëorganizuar ka një fillim, zhvillim dhe fund. Ai mund të organizohet në bazë të 
tematikës, kronologjisë (bazuar tek aktivitetet e kaluara apo të fundit); çështjes/zhvillimit më të 
rëndësishëm dhe çfarë duhet bërë; në formën Kush-Çfarë-Kur-Ku-Si. Organizimi i një fjalimi ose 
prezantimi varet nga parapëlqimi i folësit dhe çfarë audienca vlerëson më të përshtatshme. 

Fillimi: Hyrja që mund të tërheqë vëmendjen e audiencës dhe të vendosë tonin e fjalimit.

Shembuj: një anekdodë e shkurtër ose një citim i famshëm, duke theksuar çështjen dhe duke 
bërë pyetje retorike për të mbajtur interesin e audiencës etj. Falënderoni sponsorët dhe vlerësoni 
praninë e zyrtarëve ose përfaqësuesve të institucioneve kur janë pjesë e audiencës (por mos u 
fokusoni vetëm te kjo pjesë për shumë kohë).

Zhvillimi:  lidhet me përmbajtjen dhe thelbin e fjalimit, i cili duhet të jetë i organizuar dhe logjik. 
Nëse fjalimi juaj është pak i gjatë, përdorni disa anekdota, shaka, histori të shpejta që fjalimi të 
mos duket i mërzitshëm dhe të humbasë interesin e audiencës.

Përfundimi: përfundimi është zakonisht ai që mbahet mend nga dëgjuesit. Një përfundim i 
mirë mund të krijojë emocione te dëgjuesi dhe të shërbejë si një thirrje për veprim; përfshin një 
deklaratë/përmbledhje të shkurtër të pikave kryesore të fjalimit, duhet të paraqitet në mënyrën 
më të paharrueshme.

2. Praktikimi dhe shpërndarja e fjalimit

Shënim për trajnuesin: Këshillat e mëposhtme vendosini në një si prezantim në kompjuter ose 
shkruajini në një letër me ngjyra. Më pas mund t’i shpjegoni më me detaje këto pika:

Këshilla për të folur në publik

•	 Mesazhi juaj duhet të jetë i thjeshtë dhe i qartë. Tregoni problemin mjedisor që jeni duke 
adresuar, përse audienca juaj e synuar duhet të shqetësohet me këtë problem dhe çfarë 
duhet bërë për ta zgjidhur atë.

•	 Mesazhi juaj duhet të jetë i fuqishëm dhe bindës për të tërhequr vëmendjen e publikut.
•	 Mundohuni të krijoni një mesazh që është i ri dhe të vendosni një fytyrë njerëzore mbi të. 

Lidhni çështjen tuaj mjedisore me njerëzit, që të ketë ndikim më të madh në publik sesa nëse 
thjesht referoni statistika mjedisore.

•	 Shmangni zhargonet - përdorni të folurën zyrtare. Shmangni përdorimin e sloganeve. 
Përdorni gjuhë të përbashkët ose terma që kuptohen lehtësisht.

•	 Njihni audiencën tuaj - sigurohuni që mesazhi juaj të përcillet në përputhje me qëllimin 
tuaj. Nëse grupi i synuar janë vendimmarrësit, duhet të përdorni një gjuhë të përshtatshme 
për ta, të cilën nuk mund ta përdorni kur grupi juaj i synuar është komuniteti.

•	 Përfshini dhe sfidoni audiencën tuaj me një pyetje. Komunikoni me audiencën tuaj.

Sa më shumë praktikë të bëni, aq më lehtë për ju! Praktika ju rrit besimin, ju ndihmon të organizoheni 
më mirë dhe të keni kujtesë më të fortë. Pra, lexojeni vazhdimisht fjalimin tuaj para pasqyrës ose 
prezantojeni atë përpara miqve dhe anëtarëve të familjes tuaj dhe merrni komentet e tyre.

Rendisni fjalët ose frazat kyçe të fjalimit tuaj. Duke praktikuar fjalimin tuaj, nuk ju duhet ta mësoni 
përmendësh dhe nuk do ta harroni. Mbajtja e një fjalimi varet nga çështja mjedisore, audienca 
dhe vetë folësi. Folësi mund të lexojë fjalimin e shkruar ose të flasë aq sa mban mend. Folësi mund 
të vendosë të përdorë një podium, të lëvizë, të përdorë gjuhën e trupit, etj.

Disa folës janë më të fuqishëm vokalisht dhe në argumentim e bindje. Të tjerë kanë një qasje më 
të butë. Praktika e ndihmon folësin të përcaktojë se cili është stili më i mirë për t’u përdorur.

Fjalimet shpesh pasohen nga një forum pyetjesh dhe përgjigjesh. Pra, jini të përgatitur për t’iu 
përgjigjur pyetjeve të mundshme. Kjo mund të bëhet duke pasur një organizator tjetër që të 
dëgjojë fjalimin paraprakisht dhe t’i bëjë folësit pyetje konfrontuese. Përgjigjet e folësit ndaj 
pyetjeve mund të analizohen paraprakisht duke gjetur mënyra për të përmirësuar përgjigjen. Më 
pas folësi mund të praktikojë përgjigjen e tij ndaj pyetjeve ose komenteve të mundshme.

Ndonjëherë folësi mund të ndeshet me individë kërkues (persona që pyesin nga audienca), që 
ndërpresin fjalimin duke bërtitur, duke bërë pyetje të përsëritura ose duke folur me zë të lartë. 
Mënyrat për të trajtuar këtë situatë mund të jenë shmangia e kontaktit me sy me personin, pranoni 
të zhvilloni një bisedë me të pasi të përfundoni fjalimin. Pravarësisht situatës, folësi nuk duhet të 
humbasë qetësinë. Mos u nervozoni me askënd gjatë fjalimit tuaj, pasi QËLLIMI juaj është që t’i 
përcillni MESAZHIN audiencës.

Shënim për trajnuesin : 

1. Do të organizoni dy lojëra me role. E para do të demonstrojë aftësitë jo-efektive të komunikimit. 
E dyta do të tregojë aftësitë e mira komunikuese.

2. Kërkoni dy vullnetarë që do të luajnë secilin rol.

3. Afroni dy pjesëmarrësit dhe informojini se çfarë do të duhet të bëjnë.

4. Tregojuni atyre se do të flasin për një temë të ngjashme mjedisore. 

5. Në lojën e parë me role, informoni pjesëmarrësin që do ta bëjë demonstrimin në bazë të 
elementëve më poshtë:

a. Flisni me zë të qetë

b. Asnjë kontakt me sy, por duke parë lart ose larg audiencës ose duke rrotulluar sytë

c. Mospërdorim i gjuhës së trupit 

d. Mungesë qartësie apo mendime të paqarta mbi temën dhe mesazhin e përcjellë.

6. Roli i dytë do të veprojë si më poshtë:

a. Të mbajë kontakt me sy me audiencën

b. Të flasë me tonin e duhur të zërit

c. Të përdorë gjuhën e trupit

d. Të ketë argumente bindëse dhe të përcjellë si duhet mesazhin.

7. Të dy pjesëmarrësve u lihen 15-20 minuta kohë për t’u përgatitur.

Aktiviteti 3. Mbajtja e Fjalimit në Publik

1. Informoni pjesëmarrësit se do të organizoni dy lojëra me role, nga të cilat mund të fitojnë 
këshilla rreth aftësive të mira komunikuese.

2. U kërkoni të vëzhgojnë atë që shohin. Më pas kërkojuni të ndajnë vëzhgimet e tyre me të tjerët.

3. Përmblidhni aktivitetin duke u thënë pjesëmarrësve se aftësitë komunikuese luajnë një rol të 
rëndësishëm në fushatën e advokimit.

Shënim për Lehtësuesin/Trajnuesin: Seancat e mëposhtme mund të grupohen së bashku si 
metoda të Fushatës Advokuese.



MANUAL PËR ADVOKACINË DHE LOBIMIN PËR ÇËSHTJET MJEDISORE

42

Këto janë: a) Rritja e Ndërgjegjësimit/Ngritja e Kapaciteteve; b) Aleanca/Rrjetëzimi; c) Lobimi, 
Advokimi në Media; dhe d) Aksionet masive.

Përmblidhni prezantimet e mëposhtme duke përdorur tabelën për të dhënë një hyrje të shkurtër të 
temave.

Metoda Kuptimi Kur ta përdorim? Shembuj

Rrjetëzimi

Ndërtimi i aleancave 
me aleatë, organizata, 

dhe komunitete 
vendore.

Krijimi i lëvizjeve për 
ndryshim

Për të zhvilluar 
fushata advokuese 

të qëndrueshme dhe 
afatgjata.

Kur ka mungesë të 
aftësive dhe burime të 

pakta njerëzore

Takime me komunitetet 
e tjera, drejtues të 
shoqërisë civile.

Ndarje informacioni 
përmes postës 

elektronike. Ndjekja e 
konferencave, takimeve

Lobimi

T’i flasësh 
drejtpërsëdrejti 

audiencës/
grupit të synuar 
dhe t’i shpjegosh 
problematikën. T’i 

propozosh zgjidhjet e 
mundshme, të ndikosh 
politika të caktuara, 

ligje, programe

Kur grupi i synuar 
është i hapur për të 
dëgjuar argumentet 
dhe propozimet e 

parashtruara.

Takime direkte, 
telefonata, deklarata, 

dialogim, takime 
publike.

Ndërgjegjësimi

Informimi dhe edukimi 
i grupeve komunitare. 

Shpeshherë është hapi i 
parë i advokacisë.

Kur informacioni nuk 
është i disponueshëm. 

Kur informacioni është jo 
plotësisht i kuptueshëm 
për komunitetin. Për të 
fuqizuar komunitetet 
rreth një çështje të 
caktuar mjedisore.

Trajnim i trajnuesve, 
seminare, takime, 

mbledhje të komunitetit, 
diskutime në grup, 

postera, fletëpalosje, 
video material

Mobilizimi/
Ndërmarrja e 

veprimeve

I lidhur ngushtësisht 
me ndërgjegjësimin 

dhe median. Përfshin 
nxitjen e publikut të 

gjerë për të mbështetur 
fushatën advokuese

Për të fuqizuar 
komunitetet. Për të 
treguar ndikimin e 

komunitetit në hartimin 
e politikave dhe procest 

planifikuese. Kur 
vendimmarrësit mund të 
ndikohen nga opinioni 

publik

Marshimet dhe tubimet 
paqësore. Firmosja e 

peticioneve

Media

Përdorimi i radios, 
gazetave, TV, mediave 
sociale, internetit dhe 

videove

Kur nuk mund të 
ndikohet direkt te 

politikëbërësit. Për të 
arritur tek individë të 

tjerë që nuk janë pjesë e 
një komuniteti specifik.

Emisionet në radio, 
reklamat në radio 
dhe TV, intervistat, 

konferencat e shtypit.

Sesioni 3.2

Advokacia në Media: Prezantimi në publik i çështjeve 
mjedisore dhe mesazhit

3.2.1 Përse të përdorim median?

Shënim për Lehtësuesin/Trajnuesin

Si fillim, komunikoni me pjesëmarrësit pyetjet e mëposhtme:

1. Pyetni pjesëmarrësit: “A i kujtoni mënyrat e shpërndarjes së mesazhit tonë?”

2. Kur pjesëmarrësit të përmendin metodat e ndryshme, tregojuni se ky sesion do të fokusohet 
te media. Filloni duke pyetur pjesëmarrësit: “Sipas përvojës tuaj, çfarë nënkuptojmë kur 
themi media?”

3. Merrni përgjigjet, përmblidhini dhe më pas diskutoni rezultatet.

Media është mënyra e komunikimit masiv. Mediat përfshijnë teknologji të ndryshme mediatike (për 
shembull, gazeta, radio kombëtare dhe lokale, TV, interneti) që synojnë të arrijnë një audiencë të 
gjerë. Mbulimi mediatik është një nga mënyrat më të mira për të tërhequr vëmendjen e grupit të 
synuar: vendimmarrësve, zyrtarëve vendorë, kompanive private, përfaqësuesve të institucioneve 
qeveritare dhe publikut. Të gjitha këto grupe monitorojnë ose lexojnë median.

Mbulimi mediatik ndonjëherë mund të jetë shumë i lehtë dhe mund të jetë në formën e shkrimit të 
një artikulli për gazetën lokale ose kombëtare. Përmes tij, një organizatë vendore mund të arrijë 
mijëra mbështetës për fushatën e advokimit për një çështje mjedisore.

Arsyet e tjera të rëndësishme për të përfshirë mediat janë:

1. Shpërndarje e shpejtë dhe e gjerë e informacionit mbi çështjen mjedisore për të cilën po 
advokohet dhe zgjidhjen e saj, dhe thirrja për veprim, shpesh me kosto të ulët ose pa kosto 
për advokuesit.

2. Lehtëson ose ndihmon në tërheqjen e vëmendjes dhe mbështetjes publike. Përcjellja e 

MESAZHIT për publikun përmes mediave mund të sjellë shumë mbështetje financiare dhe 
njerëzore kur tërheq vëmendjen e grupeve apo individëve të caktuar.

3. Tërheq vëmendjen e vendimmarrësve kryesorë. Sapo publiku të fokusohet te çështja 
mjedisore, politikëbërësit, kanë më shumë gjasa t’i kushtojnë vëmendje ose të përqendrohen 
në këtë çështje. Media mund të drejtojë vëmendjen e vendimmarrësve në problematikën e 
ditës dhe të theksojë rëndësinë e ndjekjes së saj. 

4. Mund të sigurojë mbrojtje për advokuesit sepse i bën të njohur për publikun. Publiciteti 
mund të rrisë ndërgjegjësimin e publikut brenda dhe jashtë vendit. Kjo nga ana tjetër mund 
të shkurajojë kundërshtarët që t’i kundërshtojnë apo sulmojnë advokuesit.

Raportim në media: Minierat ndosin mjedisin dhe shpyllëzojnë 
pyjet në Kukës

Minierat ndosin mjedisin dhe shpyllëzojnë pyjet në Kukës – Reporter.al

Reporter.al, Bashkim Shala 02.02.2022

Banorë të zonave ku subjektet minerare ushtrojnë aktivitetin e tyre nxjerrës, akuzojnë 
institucionet ligjzbatuese për mosveprim në zbatimin e ligjit për mbrojtjen e mjedisit.

3.2.2. Qasjet e përgjithshme në momentin e bashkëpunimit me 
mediat

1. Të keni një histori të qartë dhe koncize:

Historia duhet të tregojë Kush-Çfarë-Kur-Ku-Si. Çështja mjedisore duhet të jetë specifike dhe 
të paraqitet si urgjente duke tërhequr vëmendjen e medias dhe publikut: MOS HARRONI 
se advokuesit duhet të bindin mediat se historia e tyre është tërheqëse për t’u raportuar më 
parë sesa ngjarje të tjera.

2. Jepni zgjidhje për problemin

Advokuesit nuk duhet të paraqesin vetëm problemin, por edhe zgjidhje apo rekomandime 
për ndërmarrjen e veprimeve. Kjo ndihmon për ndërtimin e besimit në sytë e opinionit 
publik. 

3. Përdorni “Rregullin e Treshit”

Paraqitja e informacionit në grupe me tre - tre çështje, tre probleme, tre zgjidhje të 
ndërthurura së bashku. Ofrimi i problemeve dhe zgjidhjeve mund ta ngatërrojë çështjen 
dhe konfuzojë publikun. 

4. Lidhni shkakun me zhvillime dhe ngjarje të tjera të mëdha

Për ta bërë një çështje më tërheqëse për median, advokuesi mund ta formësojë çështjen/
mesazhin e tij në një periudhë kohore kur ka zhvillime madhore, një çështje “të nxehtë” të 
ditës ose një ngjarje që është tërheqëse për median ose e garantuar me mbulim mediatik.

5. Kërkoni mbështetjen e njerëzve të rëndësishëm

Gjeni një personalitet që është i besueshëm, ka ndikim dhe mund të ndihmojë në fushatën 
advokuese për të tërhequr vëmendjen e grupit të synuar dhe publikut të gjerë. Ata mund 
të jenë politikanë të besueshëm, udhëheqës fetarë, akademikë, avokatë, mjekë, apo edhe 
individë të mirënjohur në komunitete të tjera ose në nivel vendi.

6. Kultivoni marrëdhënie të mira me median

Eshtë e rëndësishme të kesh marrëdhënie të mira me median. Të kesh besueshmëri dhe 
linjë të hapur komunikimi me median ndihmon në përmbushjen e qëllimeve të advokimit. 
Marrëdhëniet e mira të punës me median mund të tërheqin vëmendjen e saj për kauzën/
çështjen tuaj. Lidhjet e forta me mediat ndihmojnë në garantimin e mbulimit mediatik të 
çështjes suaj.

7. Përdorni mediat ndërkombëtare, kur është e mundur

Sa më shumë që të jetë e mundur, përpiquni ta lidhni çështjen tuaj me mediat ndërkombëtare. 
Kjo do të kërkojë disa hulumtime dhe lidhje të mira pasi mediat ndërkombëtare kanë 
përfaqësi në Tiranë. 

Raportim në media: Uji i vaditjes fut në konflikt banorët e 
Martaneshit me kompanitë e HEC-eve

Uji i vaditjes fut në konflikt banorët e Martaneshit me kompanitë e HEC-eve – Reporter.al

Reporter.al, Sami Curri 03.08.2020

Banorët e Martaneshit ankohen se projektet energjetike mbi lumin Mat kanë shkatërruar 
ekosistemin dhe i kanë lënë pa ujë për të vaditur tokat e tyre gjatë verës. Sipas banorëve 

të zonës, kompanitë e HEC-eve nuk e respektojnë periudhën e vaditjes, duke e bërë të 
pamundur për fermerët të mbjellin produktet e tyre.

3.2.3 Instrumentet e medias për përhapjen e mesazhit

Disa instrumente mediatike që komuniteti mund t’i përdorë janë:

•	 Njoftimet në lajme: lajmet mbi problematikat mjedisore të ditës në një komunitet të caktuar
•	 Histori dhe vizita në terren: Diskutime të thelluara mbi çështjen që po advokohet. P.sh mund 

të ftoni gazetarë për të pasur ata një kuptueshmëri më të plotë të problematikës.
•	 Njoftimi për media: Mund ta përdorni këtë për të ftuar mediat në një ngjarje. P.sh., mund 

të bëni një njoftim për një konferencë shtypi që komuniteti juaj po organizon.
•	 Takimi një-në-një: Mund të organizoni takime me gazetarë ose redaktorët, veçanërisht nëse 

keni marrëdhënie të mira me ta ose me ata që janë advokues në një komunitet të dhënë.
•	 Interneti dhe mediat sociale për të arritur dhe angazhuar drejtpërdrejti mbështetësit 

potencialë dhe ekzistues. Kjo mund të kërkojë konfigurimin e llogarive tuaja në Facebook 
ose Twitter.

•	 Intervistat - shtyp/TV/radio/radio lokale

Shënim: Pyesni pjesëmarrësit mbi mjetet e tjera mediatike që mund të kenë përdorur në fushatat 
apo aktivitetet e tyre të mëparshme.

3.2.4 Intervista

Intervistat janë një mënyrë efektive për të arritur grupin e synuar dhe publikun, për të bërë 
informimin për të mbështetur fushatën tuaj advokuese. 

Të jesh i paharrueshëm

1. Jini vetvetja dhe argëtohuni! Tregoni personalitetin tuaj. Në këtë mënyrë do të lini një 
përshtypje më të mirë.

2. Sigurohuni që të jeni të saktë, por jo shumë të detajuar. Jini i sigurt për informacionin 
që po përcillni. 

3. Kjo është një mundësi, jo një moment për t’u frikësuar. Intervista juaj është një mundësi për 
të bindur grupin tuaj të synuar dhe publikun e gjerë për të kuptuar, mbështetur dhe vepruar 
në përputhje me objektivat e fushatës suaj advokuese. Mos kini frikë nga intervistuesi.

4. Flisni me bindje. Jini të sigurt për atë që po thoni.

5. Jini të qartë për mesazhin tuaj. E mbani mend mesazhin? Kini besim në atë që thoni. Kur 
shpjegoni, bazohuni në dy-tre pika kryesore të cilat dëshironi që publiku t’i mbajë mend.

6. Flisni thjesht dhe qartë. Mos përdorni zhargone. Përdorni fjalë të thjeshta dhe lehtësisht 
të kuptueshme.

7. Njihni audiencën tuaj. Mbani mend gjithmonë këtë: “Çfarë duan ata të dëgjojnë? Çfarë 
lidhet me ta? Pse duhet të mbështesin ata kauzën tuaj?”

8. Tregoni histori të shkurtra. Njerëzit, dhe veçanërisht mediat, ndikohen nga historitë dhe 
emocionet. Vendosni një figurë njerëzore për çështjen tuaj. Për shembull, tregoni se si një 
familje ka humbur tokën e saj për shkak të një fatkeqësie natyrore apo të një investimi jo 
të duhur.

9. Intervista juaj është e shkurtër. Intervistat për media shpesh zgjasin 5-10 minuta. 
Ndonjëherë keni tre minuta ose më pak për të thënë mesazhin tuaj.

10. Parashikoni pyetje të vështira dhe praktikoni përgjigjet. Media shpesh bën pyetje 
investiguese. Jini të përgatitur për to, por mos u vendosni në pozicion mbrojtës. Mënyra 
më e mirë është të rendisni pyetjet e mundshme dhe të praktikoni përgjigjet për to.

Këshilla për kryerjen e një interviste në radio

Shënim për Lehtësuesin/Trajnuesin:

1. Pyetini pjesëmarrësit nëse kanë bërë më parë intervista në radio?

2.  Pyesni ata se cili është ndryshimi sipas tyre mes një interviste në radio dhe një interviste 
për shtyp. “Si ishte intervista në radio? Cilat janë disa pika të cilat mund t’i ndani me ne?”

3. Përmblidhini përgjigjet dhe më pas ndiqni këshillat e mëposhtme.

Intervistat në radio kanë nevojë për një nivel të mirë përgatitjeje si për çdo lloj tjetër interviste. 
Duhet të keni një mesazh të përgatitur, duhet të shmangni zhargonin, jepni mesazhet tuaja në 
mënyrë të qartë dhe bindëse. Ka disa faktorë që duhet t’i keni parasysh për të qenë të suksesshëm 
në intervistën në radio:

1. Përdorni zërin tuaj. Në radio, audienca nuk mund t’ju shohë. Ata do të jetë në gjendje të 
dëgjojnë vetëm zërin tuaj. Prandaj, duhet të jeni “Të dëgjueshëm” duke e bërë zërin tuaj të 
dallohet. Mos flisni në mënyrë monotone, pa emocione. Mundohuni të jeni sa më shprehës. 
Bëhuni të sinqertë dhe shmangni të qenit sarkastik. 

2. Dëgjoni me kujdes. Duhet të dëgjoni me shumë kujdes pyetjet e bëra dhe jepni mendimin 
tuaj vetëm kur është radha juaj për të folur. 

3. Vizualizoni. Mund të jetë më e lehtë nëse e imagjinoni veten duke folur përpara një 
auditori ose duke folur me mikun tuaj, në vend të mikrofonit.

4. Ruani qetësinë. Ndonjëherë, mund të ketë probleme teknike. Rrini të qetë. Flisni kur të 
vijë përsëri sinjali transmetues dhe përsërisni atë çfarë po thoshit, nëse është e nevojshme. 
Jini të përgatitur për pyetje dhe komente negative/armiqësore. Përgjigjuni gjithmonë me 
edukatë kur përpiqeni të bindni palën tjetër.

Aktiviteti 4. Kryerja e një interviste

1. Kërkoni dy vullnetarë nga pjesëmarrësit - një burrë dhe një grua. Thuajuni të mendojnë 
për një mesazh që do të donin t’i paraqisnin mediave. Jepuni atyre 15 minuta kohë për t’u 
përgatitur për intervistën.

2. Lehtësuesi më pas zhvillon një intervistë 3-minutëshe me secilin vullnetar.

3. Kërkojini auditorit/ pjesëmarrësve të shkruajnë vëzhgimet e tyre.

4. Hapni diskutimin. Më pas trajnuesi mund të ndajë udhëzime shtesë mbi intervistën në 
media.

Sesioni 3.3

Ndërgjegjësimi dhe ngritja e kapaciteteve 

3.3.1 Ndërgjegjësimi dhe fuqizimi i komunitetit

Është e rëndësishme që drejtuesit e komunitetit të fillojnë shpërndarjen e informacionit në nivel 
komuniteti duke zhvilluar aktivitete ndërgjegjësuese. Anëtarët e komunitetit mund të mbështesin 
fushatën e advokimit dhe të mobilizohen për të rritur numrin e mbështetësve ose të kërkojnë 
mbështetje nga organizatat e tjera, nëse ata e njohin problemin mjedisor. Komunitetet e prekura 
nga problemi do të jenë grupi kryesor i synuar që do të ndërgjegjësohet për t’u bërë pjesë e 
fushatës advokuese.

1. Kryerja e aktiviteteve për ngritjen/forcimin e kapaciteteve të 
komunitetit. 

Disa nga aktivitetet ndërgjegjësuese që mund të realizohen me komunitetin tuaj janë:

a. Takime në komunitet si seminare dhe trajnime

b. Festivale komunitare dhe kulturore 

c. Shfaqje filmash, teatër, lojëra

d. Radio lokale

Shënim: Objektivat dhe grupi i synuar për kryerjen e këtyre aktiviteteve duhet të përcaktohen 
qartë duke qenë se do të përdoren si bazë për vlerësim dhe zhvillimin e aktiviteteve vijuese.

2. Përgatitja për takime dhe aktivitete ndërgjegjësuese të 
komunitetit 

Planifikimi është shumë i rëndësishëm prandaj duhet pasur parasysh:

a. Komunikimi i duhur me më të vjetrit në moshë dhe udhëheqësit e komunitetit është 
i nevojshëm. Merrni mbështetjen e tyre aq sa është e mundur ose të të paktën të keni 
bashkëpunimin e tyre për zhvillimin e takimit në komunitet ose të ndonjë aktiviteti tjetër 
edukativ;

b. Përcaktoni se kur është koha e duhur për të zhvilluar takimin bazuar në disponueshmërinë 
e audiencës së synuar;

c. Identifikoni një vend të përshtatshëm për sa i përket hapësirës, lehtësive dhe 
aksesueshmërisë në varësi të llojit të aktivitetit që do të zhvillohet;

d. Përgatitja për programin dhe prezantimet, materialet e tjera të nevojshme për aktivitetin;

e. Bëni njoftimin herët dhe sigurohuni që audienca juaj e synuar të jetë e informuar për 
datën, vendin dhe programin;

f. Bëni njoftimin ri-kujtues për datën dhe vendin e takimit.

g. Përgatisni pjesën logjistike: ushqimin, transportin për folësit etj. Është e rëndësishme të 
mblidhen mendime nga drejtuesit dhe anëtarët e komunitetit pas çdo aktiviteti dhe të bëhet 
një vlerësim për të përcaktuar nëse objektivat janë përmbushur, cilat fusha kanë nevojë për 
përmirësim dhe cilat mund të jenë aktivitetet vijuese.

3.3.2 Fuqizimi i organizatave aktive në komunitet

•	 Identifikoni elementët e nevojshëm për t’u përfshirë në fushatën e advokimit dhe lobimit
•	 Vlerësoni nevojat e organizatave aktive në komunitet dhe kapacitetet e drejtuesve të tyre
•	 Ndihmoni për forcimin organizativ dhe përmirësimin e drejtimit të tyre

Raportim në media: Sistemi i dështuar i menaxhimit i përmbyt 
lumenjtë nga mbetjet

Sistemi i dështuar i menaxhimit i përmbyt lumenjtë nga mbetjet – Reporter.al

Reporter.al, Vladimir Karaj 03.10.2020

Specialistët e mjedisit thonë se ndotja e grykëderdhjes së Ishmit dhe një sërë lumenjsh 
të tjerë në Shqipëri, është pasojë e keqmenaxhimit të trajtimit të mbetjeve në të gjithë 

vendin. Situata vazhdon të mbetet shqetësuese edhe pasi qeveria ka harxhuar me 
dhjetëra miliona euro në projekte si ato të inceneratorëve për menaxhimin e mbetjeve.

Sesioni 3.4

Bashkimi i forcave: Rëndësia e krijimit të aleancave dhe 
rrjetëzimit 

Shënim për Trajnuesin:

1. Lidheni këtë sesion me identifikimin e aleatëve, asnjanësve dhe kundërshtarëve. Mund të 
përdorni disa nga Planet e Veprimit të fushatës advokuese të bëra nga pjesëmarrësit.

2. Pyetni pjesëmarrësit: “A mund të na kujtojë dikush se çfarë është Hartimi dhe Analiza e 
Aktorëve të Interesit? Çfarë identifikuam?”

3. Kur pjesëmarrësit të përgjigjen, lidhni këtë diskutim me atë që do të diskutohet në këtë 
sesion, për rrjetëzimin dhe ndërtimin e aleancave

3.4.1 Çfarë është ndërtimi i aleancave?

Ndërtimi i aleancave i referohet bashkimit të individëve dhe/ose organizatave për të ndjekur 

një kauzë të përbashkët, për të organizuar veprime dhe aktivitete të përbashkëta drejt një 
qëllimi të përbashkët. Këtu përfshihen edhe individët që mund të japin një kontribut specifik 
apo të kenë rol në fushatën advokuese. 

Shënim për Lehtësuesin/Trajnuesin: Theksoni se ata me të cilët krijohen aleanca apo 
rrjetëzime përcaktohen që në momentin e krijimit të planit advokues të fushatës.

3.4.2 Përse duhet të krijojmë rrjetëzime dhe aleanca?

Për shumicën e advokuesve, krijimi i aleancave me individë dhe organizata me të njëjtat qëndrime 
është një nga hapat më të rëndësishëm në fushatën e advokimit për arsye se:

•	 Shton forcën dhe fuqinë për numrin e mbështetësve duke shtuar burimet njerëzore dhe 
financiare;

•	 Rrit aksesin te politikëbërësit;
•	 Zgjeron bazën e informacionit dhe ekspertizës së një advokuesi;
•	 Krijon mundësi të reja rrjetëzimi dhe partneriteti;
•	 Gjeneron mundësi për të ulur kostot financiare;
•	 Mundëson ndarjen e punës;

Për komunitetet e prekura nga fatkeqësitë natyrore ose problemet mjedisore bashkëpunimi me 
aleatët është i rëndësishëm sepse objektivat nuk janë të lehtë për t’u arritur dhe kërkojnë burime 
financiare dhe njerëzore. 

Në komunitetet e vogla shpesh mungon njohja se cilët mund të jenë aleatët tanë për një kauzë të 
caktuar mjedisore.

3.4.3. Me cilët aktorë duhet të krijojnë aleanca dhe rrjetëzime?

Hapi i parë për gjetjen e aleatëve potencialë është të identifikojmë individët dhe organizatat që 
punojnë për arritjen e objektivave të përafërta. Krijimi i aleancave dhe rrjetëzimi nuk duhet të 
bëhet vetëm në nivel vendor, por edhe në atë kombëtar, e madje për çështje të mëdha mund të 
shihen edhe aleanca në nivel ndërkombëtar. Kjo përcaktohet prej kapaciteteve që kemi për të 

koordinuar aleatët dhe rrjetin. 

Krijimi i një aleance të gjerë

Kjo ka të bëjë me bashkimin e një tërësie individësh për të mbështetur dhe për t’i dalë në mbrojtje 
një çështjeje specifike apo një kauze mjedisore. Aleanca i bën bashkë me qëllimin që të mbështesin 
kauzën në një formë të organizuar dhe me veprime konkrete. Kjo mënyrë vlerësohet si krijimi i 
aleancave horizontale duke qenë se është kryesisht formim koalicionesh nga komunitetet që janë 
prekur dhe preken drejtpërsëdrejti nga problem mjedisor, apo organizata dhe individë nga i njëjti 
sektor që përballen me probleme të ngjashme. Aleancat mund të jenë afatgjata apo afatshkurtra, 
me shumë apo pak mbështetës, formale (të zyrtarizuara) apo informale, në varësi të marrëveshjes 
midis aleatëve. Formimi i aleancave të gjera përkrahet nga komunitetet vendore, sepse krijon 
dhe forcon marrëdhëniet e tyre me komunitetet e tjera të cilat kanë të njëjtat problematika dhe 
shqetësime.

Raportim në media: Nxjerrësit e inerteve shfrytëzuan epideminë 
për të shkatërruar Matin

Nxjerrësit e inerteve shfrytëzuan epideminë për të shkatërruar Matin – Reporter.al

Reporter.al, Elvis Hila 01.06.2020

Në basenin e Lumit kanë leje shfrytëzimi rreth 30 subjekte, por numri i kompanive që 
marrin çdo ditë inerte është shumë herë më i lartë, pasi veprojnë në mënyre ilegale. Këto 
ndërhyrje kanë vënë në rrezik urat dhe po ashtu kanë dëmtuar argjinaturat duke rritur 

rrezikun e përmbytjeve.

Përmbledhje: Aktorët kryesorë në komunitet

Shënim për Lehtësuesin/Trajnuesin: 

1. Në këtë sesion mund t’i referoheni Planit të Veprimit për Fushatën Advokuese të formuluar 
nga pjesëmarrësit.

2. Mund të zgjidhni një plan veprimi dhe ta diskutoni atë me aktorët e interesit që keni identifikuar.

Disa nga aleatët e mundshëm që mund të përfshini në Fushatën Advokuese janë:

•	 Individë me ndikim në komunitet (drejtues të institucioneve fetare, akademikë, profesionistë 
në fusha si drejtësia dhe mjekësia)

•	 Organizata aktive brenda komunitetit tuaj
•	 Grupe që advokojnë për mjedisin dhe organizata që mbrojnë interesin publik
•	 Rrjete apo koalicione kombëtarë që mbrojnë të njëjtat çështje si ajo për të cilën po advokohet 

(p.sh. ato që punojnë për mbrojtjen e të drejtave të grave, mjedisit dhe natyrës)
•	 Universitete dhe qendra të këshillimit ligjor falas (të cilat ofrojnë këshillim dhe ndihmë 

juridike falas)
•	 Përfaqësues të institucioneve shtetërore
•	 Politikanë, veçanërisht ata në nivel rajonal dhe vendorë
•	 Përfaqësues të sektorit privat të cilët mbështesin financiarisht dhe moralisht kauzën dhe 

kanë mundësi të ofrojnë ndihmë financiare, teknike, ligjore, komunikimit, etj.
•	 Përfaqësues të medias

Këshilla për krijimin e aleancave dhe rrjetëzimit

1. Kur hartoni listën e aleatëve të mundshëm, mbani parasysh të:

•	 Përfshini informacionin e detajuar për kontaktet e tyre
•	 Personin që mund të sigurojë informacionin
•	 Ekspertizën/përvojën dhe rolin që ata do të kenë ose kontributin që mund të japin

2. Krijoni një plan specifik mbi punën e aleancave dhe rrjetit

•	 Kush do bëjë çfarë dhe kur
•	 Si do të kontaktohen individët dhe organizatat?

3. Kur komunikoni për aleatët e mundshëm sigurohuni që:

•	 Të shpjegoni/artikuloni mirë problemin dhe çfarë duhet bërë (plani/aktivitetet)
•	 Cila është kërkesa juaj specifike për mbështetje
•	 Jini të sjellshëm dhe jo agresivë
•	 Jini të përgatitur tu përgjigjeni pyetjeve të mundshme dhe tregojuni të sinqertë, nëse nuk 

keni përgjigje për pyetjet e tyre
•	 Jini të vëmendshëm, dëgjojini dhe pranoni opinionet, komentet dhe sugjerimet e tyre

4. Mbani marrëdhënie të mira ndërpersonale me aleatët.

5. Merrni në konsideratë qëndrimin e komunitetit kur ndërtoni marrëdhënie bashkëpunimi dhe 
solidariteti me aktorët e tjerë.

6. Jini mirëkuptues dhe të durueshëm.

•	 Përpiquni të kuptoni situatën dhe pikëpamjen e palës tjetër
•	 Diskutojini me ta çështjet derisa të arrini në një marrëveshje të përbashkët. Disa prej 

aleatëve mund të mos jenë dakord me çështje të ndryshme, por është e rëndësishme që të 
jenë të hapur për të biseduar dhe të japin sugjerimet e tyre për veprime të tjera.

Aktiviteti 5. Loja me role mbi ndërtimin e aleancave

1. Përcaktoni tre nga pjesëmarrësit si drejtues për krijimit të një aleance p.sh. të flasin me 
përfaqësues të komunitetit që kanë ndikim sidomos tek institucionet. Detyra e tyre është t’u 
shpjegojnë përfaqësuesve çështjen mjedisore që e shohin si problem për komunitetin. Shpjegimi 
duhet të përdorë argumente bindëse që ata të kuptojnë shqetësimin dhe të përfshihen. Koha 
për t’u përgatitur për lojën me role është 15 minuta.

2. Përcaktoni që njëri prej pjesëmarrësve të jetë përfaqësuesi i komunitetit. Atij duhet t’i jepen 
udhëzime të qarta, që të “luajë avokatin e djallit” dhe të bëjë sa më shumë pyetje dhe rezistencë. 
Nëse ai është dakord, atëherë mund të bashkohet me ta dhe të përmbushë çfarë i kërkohet, 
apo mund të sugjerojë diçka tjetër.

3. Pjesëmarrësit e tjerë duhet të kenë njohuri mbi çështjen dhe orientimet e dhëna pjesëmarrësit 
të komunitetit me qëllim që të tregohen të kujdesshëm në vëzhgimin e tyre.

4. Loja me Role do të zgjasë rreth 15 minuta, në varësi të shkallës së diskutimit. Pas lojës me role, 
pyesni pjesëmarrësit e tjerë:

•	 A ishin drejtuesit të aftë të artikulonin dhe shpjegonin shqetësimet dhe problematikat e tyre?
•	 A ishin ata të qartë dhe bindës në artikulimet e tyre?
•	 Si ishte qasja dhe sjellja e tyre? Çfarë mund të përmirësohet?

Përmblidhni mendimet e pjesëmarrësve, përcaktoni pikat e forta dhe të dobëta dhe kufizimet në 
lojën me role. 

3.4.4. Rrjetëzimi informal

•	 Rrjetëzimi informal ndihmon në çuarjen përpara të objektivave tuaja duke mundësuar 
kontakte apo shkëmbime informacioni me të tjerët përmes formave jo zyrtare. 

•	 Rrjetëzimi i ndihmon advokuesit të kuptojnë nëse janë ndërmarrë veprime mbi problematikën 
specifike mjedisore në nivel kombëtar apo edhe në vende të tjera dhe kush i ka bërë/po 
i bën këto veprime konkrete. Të mësuarit nga përvoja e të tjerëve kursen kohë dhe fonde.

•	 Rrjetëzimi informal mund të bëhet në një sërë mënyrash: përmes postës elektronike,  
kontakteve të drejtpërdrejta, përmes telefonit, etj.

3.4.5. Si mbahen aleancat dhe rrjetëzimet?

Shënim për Lehtësuesin/Trajnuesin:  Theksoni për pjesëmarrësit faktin që marrëdhëniet 
në rrjete duhet të fuqizohen dhe mbahen. Kjo mund të bëhet përmes: vëmendjes dhe komunikimit. 
Dështimi për t’i kultivuar këto dy elementë mund të shtyjë drejt shpërbërjes së rrjeteve/aleancave 
sidomos nëse advokuesi shihet nga të tjerët si dikush që nuk i përmbahet marrëveshjeve ose kur 
nuk ka liri veprimi. Kultivimi i marrëdhënieve mes aleatëve kërkon kohë, durim dhe mirëkuptim.

•	 Advokuesit duhet t’i kenë idetë e qarta, të shpjegojnë dhe mbrojnë vlerat në dobi të 
komunitetit. Ata synojnë zgjidhjen e një problemi të caktuar, ndaj duhet të qartësojnë në 
fund të diskutimit se cilat janë hapat e radhës që do të ndërmerren. Shpeshherë njerëzit 
mblidhen dhe ndajnë ide dhe vizione të paqarta, të cilat nuk i shtyjnë më tej. 

•	 Është e rëndësishme të përfshihen kontakte të reja 
•	 Në zonat rurale duhet realizuar komunikim direkt dhe personal. 
•	 Advokuesit duhet të shpërndajnë informacione të reja mbi vazhdimësinë e fushatës 

advokuese dhe aktivitetet e saj.

Raportim në media: Ndotja nga industria e naftës në Kuçovë 
mbetet jashtë kontrollit

Ndotja nga industria e naftës në Kuçovë mbetet jashtë kontrollit – Reporter.al

Reporter.al, Arta Cano 27.06.2022

Banorët e Kuçovës bashkëjetojnë me puset dhe pellgjet e zeza të naftës në oborret e tyre, 
ndërsa përfaqësuesit e kompanisë Albpetrol fajësojnë teknologjinë e vjetër dhe ndërtimet 

informale për ndotjen e zonës.

Sesioni 3.5
 

Lobimi dhe pjesëmarrja në Vendimmarrjet e Qeverisë

3.5.1 Pjesëmarrja në proceset e vendimmarrjes

Vendi juaj në tryezën e vendimmarrjes mjedisore: Lobimi dhe Pjesëmarrja në 
Vendimmarrje Mjedisore.

Çdo ditë, institucionet shtetërore marrin vendime që mund të kenë një ndikim të rëndësishëm në 
shëndetin, mirëqenien dhe mjedisin natyror të njerëzve në një komunitet të caktuar. Për shembull, 
secili nga veprimet e mëposhtme mund të ndikojë në një komunitet:

• Miratimi i një ligji të ri nga Kuvendi i Shqipërisë;
• Miratimi i rregulloreve nga një agjenci përgjegjëse për menaxhimin e burimeve natyrore;
• Lëshimi i lejes mjedisore apo për shfrytëzimin e një burimi natyror nga një bord lokal 
apo agjenci kombëtare
• Moszbatimi i kërkesave të legjislacionit mjedisor nga nëpunës në nivelin qendror apo 
vendor.

Për shkak se vendimet e institucioneve shtetërore ndikojnë në jetën e banorëve të komunitetit në 
mënyra të ndryshme, është thelbësore që komuniteti të marrë pjesë në këto procese. Në këtë 
mënyrë shqetësimet e tyre mund të shprehen në proceset vendimmarrëse. Përfshirja e njerëzve në 
këto procese qeveritare quhet pjesëmarrje publike.

Shpesh, vetë ligji vendos mekanizma formalë që publiku t’i përdorë dhe të shprehë pikëpamjet e 
tij, si dëgjesat ose konsultimet publike. Ekzistojnë mekanizma joformalë që mund të përdoren në 
proceset vendimmarrëse të qeverisë.

Eshtë e rëndësishme që drejtuesit e komunitetit të njohin dhe të jenë të vetëdijshëm për mekanizmat 
e pjesëmarrjes në proceset vendimmarrëse në nivel vendor dhe kombëtar. Ata duhet të njohin si 
t’i përdorin këto mekanizma për të promovuar dhe mbrojtur njohjen e të drejtave e komunitetit 
të tyre për të siguruar mirëqenien dhe adresuar shqetësimet dhe çështjet e ndryshme me të cilat 
përballen.

3.5.2 Çfarë është lobimi dhe si të lobohet?

Shënim për Lehtësuesin/Trajnuesin:

1. Filloni seancën duke pyetur pjesëmarrësit: “Ҫfarë kujtoni mbi procesin e lobimit?”

2. Grumbulloni përgjigjet e ndryshme dhe bëni përmbledhjen e tyre.

Lobimi është procesi i përpjekjes për të bindur vendimmarrësit si parlamentarët, dhe autoritetet në 
të gjitha nivelet, të ndërmarrin veprime në dobi të arritjes se objektivave të fushatës advokuese. 
Kjo mund të jetë miratimi i një ligji të ri, shfuqizimi i një ligji dhe ose miratimi i një politike të re, 
rishikimi ose ndryshimi i një ligji. Një lobues kërkon të kryhet një veprim specifik.

Udhëzues për Lobimin

1. Hartoni listën e zyrtarëve/individëve që do të loboni dhe mblidhni informacion në lidhje 
me veprimtarinë dhe qëndrimin e tyre lidhur me çështjen që loboni.

2. Bazuar në listën tuaj, bëni një plan se si t’i afroheni më mirë individualisht duke filluar së 
pari me aleatët tuaj të mundshëm.

Shembuj për mënyrat për t’iu qasur zyrtarëve:

• Kërkoni mbështetjen e një aleati ose dikujt të njohur për zyrtarin për të rregulluar një 
takim që të diskutoni çështjen tuaj për të krijuar idenë rreth qëndrimit të zyrtarit;

• Nuk është e lehtë të tërheqësh vëmendjen e vendimmarrësve. Prandaj, është e 
këshillueshme që të krijoni kontakt me persona ndihmës të tij/saj, i cili/e cila mund të 
jetë dashamirës për kauzën tuaj. Ndodh që ata të jenë kritikë lidhur me kërkesën tuaj 
për të fituar mbështetjen e zyrtarit apo për të tërhequr zyrtarët e tjerë që doni të loboni.

• Organizoni takime me vendimmarrësit në mjedise formale (në mjediset e tyre) ose 
joformale (restorant ose në një vend të qetë publik); dhe

• Eksploroni rrugët ku mund të ndërveproni me vendimmarrësit duke ditur aktivitetet 
dhe axhendën e tyre. Për shembull, ju mund të merrni pjesë në përurimin e një shkolle, 
etj. Megjithatë, mos u bëni ndërhyrës ose agresiv pasi mund të shkaktojë acarime dhe 
të mos ju ndihmojë për veprimet e mëtejshme.

3. Kur kryeni lobim, sigurohuni që të keni materiale të shkruara ose dokumente për t’i 
paraqitur në lidhje me çështjen tuaj dhe veprimet e kërkuara.

4. Puna lobuese nuk kufizohet në takime me vendimmarrësit, por përfshin edhe gjykimin e 
opinionit publik. Duke pasur mbështetjen e donatorëve, medias dhe individëve të komunitetit 
mund të rritni vëmendjen dhe shqetësimin publik. Kjo është një rrugë e tërthortë lobimi për 
tërhequr vëmendjen dhe për të bindur ose ushtruar presion ndaj vendimmarrësve që të 
ndërmarrin veprimet e duhura.

5. Të gjithë kategoritë e vendimmarrësve mund të lobohen! Mund të lobohet një person ose 
organizatë që e ka fuqinë për të marrë vendim që dobi të fushatës advokuese. Por bëni 
kujdes se deri ne çfarë niveli vendimmarrjeje është i nevojshëm lobimi, sepse lobimi i gjerë 
kërkon shumë kohë dhe burime.

Raportim në media: Shqetësimet e aktivistëve mjedisorë për 
aeroportin e Vlorës bien në vesh shurdhët

Shqetësimet e aktivistëve mjedisorë për aeroportin e Vlorës bien në vesh shurdhët – 
Reporter.al

Reporter.al, Geri Emiri 14.03.2021

Planet e qeverisë shqiptare për të ndërtuar një aeroport në jug të vendit kanë ecur 
përpara pavarësisht kërkesave dhe kundërshtimit nga organizatat mjedisore. Përgjatë 

muajit shkurt, 36 organizata mjedisore në Shqipëri dhe vendet fqinje të Ballkanit i 
drejtuan një letër të hapur qeverisë shqiptare ku shprehnin kundërshtimin e projektit.

3.5.3 Negociatat

Negocimi është procesi i bisedimeve për një çështje mjedisore që i paraprin një marrëveshjeje të 
mundshme. Negocimi i suksesshëm përgjithësisht rezulton në një marrëveshje ndërmjet palëve. 
Lloji më i mirë i negociatave është ai ku fitojnë të dy palët, që do të thotë se të dyja palët do të 
jenë të kënaqura me rezultatin.

Ky lloj negocimi ka të bëjë me arritjen e një marrëveshjeje dhe shmangien e një konflikti. Negocimi 
i suksesshëm rezulton në mirëkuptimin e përbashkët, uljen e tensionit dhe arritjen e bashkëpunimit 
të mundshëm afatgjatë. Ai ndodh kur të dyja palët angazhohen në negociata me mirëbesim.

Drejtuesit e komunitetit mund të përfshihen në negociata veçanërisht në nivel vendor me 
vendimmarrës (politikanë, përfaqësues të biznesit ose grupe të tjera) për një çështje ose shqetësim 
të caktuar. Secila palë që dëshiron të arrijë një marrëveshje me palën tjetër mund të kërkojë të futet 

në negociata. Çështjet për t’u diskutuar gjatë negociatave mund të jenë të ndryshme. Ato mund 
jenë të lidhura më përcaktimin e termave dhe kushteve për zbatimin e një projekti të caktuar që 
pranohen prej komunitetit, mund të jenë të lidhura me skemën e ndarjes së përfitimeve, ndarjen 
dhe përdorimin e burimeve prej përdorimit të burimeve natyrore, etj.

E rëndësishme është që të dyja palët të hyjnë në negociata me mirëbesim. Nëse nuk ka mirëbesim 
dhe komuniteti është nën presion për të pranuar ofertat palës tjetër të cilat i vlerëson si të padrejta, 
atëherë drejtuesit e komunitetit duhet të vlerësojnë nëse vijimi i negociatave është i dobishëm për 
komunitetin.

Drejtuesit e komunitetit duhet të diskutojnë dhe të formulojnë pozicionin e tyre me pjesëmarrjen e 
anëtarëve të komunitetit për pikat e bisedimeve dhe strategjitë për negociatat. Prandaj ata duhet 
të jenë të hapur dhe të zhvillojnë konsultime me anëtarët e komunitetit në mënyrë të vazhdueshme.

Negociatat janë një proces, prandaj drejtuesit e komunitetit nuk duhet të bien dakord me ofertat 
e palës tjetër, nëse nuk janë të qartë ose të sigurt se anëtarët e komunitetit do t’i pranojnë ato. 
Negociatorët duhet të kërkojnë konsultime me anëtarë të komunitetit përpara se të finalizojnë 
marrëveshjen.

Udhëzues për negociata të suksesshme

1. Jini të përgatitur.

2. Bëni një vlerësim se çfarë mund të arrihet bazuar në:

• forcën juaj përballë forcës së palës tjetër dhe pozicionit të saj, propozimeve/kërkesave, 
çështjeve në negocim.

• çfarë është e drejtë dhe e duhur.

• cili është përfitimi më i madh dhe më i vogël që mund të arrini nga negociatat, propozimet/
kërkesat, hapësirën tuaj të negociimit, etj.

3. Bini dakord dhe jini të qartë se çfarë rezultati dëshironi të arrini bazuar në sa më sipër. 
Planifikoni pyetjet, strategjitë, ofertat dhe sugjerimet tuaja alternative bazuar në mënyrën 
se si mund të reagojë pala tjetër. Studioni dhe vlerësoni sfondin, pozicionin, qëndrimin e 
palës tjetër në negociata etj, në mënyrë që të mund të planifikoni më mirë strategjitë tuaja.

4. Dëgjoni në mënyrë efektive për të kuptuar negociatorin tjetër në mënyrë që të organizoni 
dhe artikuloni përgjigjen tuaj, pozicionin dhe shqetësimet tuaja. Për sa kohë që negociatat 
ndërmerren me mirëbesim nga të dyja palët, krijoni një mjedis pozitiv dhe produktiv për 
komunikimin mes palëve.

5. Jepni vlerësime pozitive. Një negociator profesionist i vlerëson dhe lavdëron njerëzit e 

përfshirë në procesin e negociatave për kontributin e tyre. Ky vlerësim u jep të dy palëve 
një ndjenjë pronësie në suksesin e negociatave.

6. Kompromisi. Jini të përgatitur të jeni elastik dhe të rishikoni pozicionin dhe kërkesat tuaja 
bazuar në mënyrën se si përparojnë negociatat. Përgatisni oferta ose kërkesa alternative 
që të jeni në gjendje të përballeni me ndonjë propozim ose ide të papritur nga pala e 
kundërt. Kompromisi është pjesë e një negociate të suksesshme, por negociatori duhet të 
ketë të qartë përfundimin, të qëndrojë larg lakmisë dhe kënaqësisë së parakohshme mbi 
suksesin e procesit. Përfundimi duhet të jetë i arsyeshëm, i drejtë dhe realist, në mënyrë që 
pala tjetër ta pranojë dhe të mos kalojë në pozicion mbrojtës.

7. Përmblidhni rezultatet. Në fund të sesionit, renditni të gjitha pikat e trajtuara në 
takim: fushat e marrëveshjes, mosmarrëveshjet dhe fushat që kanë nevojë për diskutime 
të mëtejshme. Sigurohuni që të gjithë të kenë një kuptim dhe interpretim të përbashkët. 
Bashkërisht bini dakord për hapat pasues.

Aktiviteti 6. Lojë me role mbi negocimin

Përzgjidhni një problem mjedisor të trajtuar në njërin prej artikujve investigues të sugjeruar në 
këtë udhëzues.

Ndani grupin e pjesëmarrësve në dy nën grupe, ku grupi i parë do të negociojë qëndrimin e 
kompanisë, ndërsa grupi i dytë do të negociojë qëndrimin e komunitetit.

•	 Qëndrimi i kompanisë private:

Kërkoji grupit të hartojë në disa pika qëndrimin e kompanisë si objektiva të dëshiruara të 
zhvillimit të këtij investimi.

•	 Pozicioni i komunitetit:

Kërkoji grupit të hartojë në disa pika qëndrimin e komunitetit si çështje për të cilat ai është 
i gatshëm të gatshëm të negociojë, duke i artikuluar si kushte për kompaninë private.

Shënim për Lehtësuesin/Trajnuesin për lojën me role: 

Nëse ka kohë të mjaftueshme, lërini grupet të diskutojnë dhe përcaktojnë pozicionin e tyre dhe 
pikat e negociatave. 

Aktiviteti 7

Veprime me përfshirjen e gjerë të komunitetit nxjerrin në pah forcën dhe elasticitetin e politikës

1. Për të hapur seancën, moderatori/trajnuesi tregon fotografi të veprimeve të ndryshme 

advokuese: mbledhje, tubime.

2. Pyetni pjesëmarrësit: “Sa prej nesh kanë aktivitete të tilla të përbashkëta?”

3. Pyetini: “Kur përdorim veprime të tilla masive?”, “Çfarë duhet mbajtur mend kur 
organizojmë ose marrim pjesë në një veprimtari masive?”

4. Përmblidhni diskutimet.

Mobilizimi masiv nënkupton pjesëmarrjen e një numri të madh njerëzish në një veprimtari 
pro ose kundër një politike, programi, projekti ose aktiviteti.

Veprimi duhet të shërbejë për të demonstruar unitetin. Një demonstrim i tillë mund të përdoret për 
të:

• targetuar vendimmarrjen në një takim të një organi ligjvënës, apo mbledhjen e palës 
tjetër për të vendosur rreth investimit apo një procesi të caktuar;

• lobuar te një organ shtetëror, ose te drejtuesit ose aksionerët e një kompanie private për 
të marrë një masë ose kundërmasë të dëshiruar;

• përfshirjen e publikut për të mbështetur kauzën tuaj; dhe

• shprehjen e protestës në mënyrë masive.

Megjithatë, veprimet masive nuk janë vetëm demonstratat, por edhe veprime të komunitetit si:

• për të mbrojtur tokën e tyre, anëtarët e komunitet qëndrojnë të grupuar në rrugët hyrëse, 
ura, etj, duke u bërë një barrikadë njerëzore kundër hyrjes së punonjësve dhe pajisjeve të 
dërguara për të filluar punën për investimin e miratuar.

• për të kërkuar të drejtën e tyre, anëtarët e komunitetit mund të zhvillojnë një numër të 
madh takimesh në zonën ku jetojnë.

• të bëjnë një mbjellje masive të pemëve ose të kulturave te tjera në ditën e planifikuar për 
fillimin e punimeve.

• për të fituar të drejtën në rrugë gjyqësore, anëtarët e komunitetit mund të mblidhen jashtë 
gjykatës ose mjediseve të policisë ku mbahen përfaqësuesit e tyre derisa ata të lirohen.

Veprimet kolektive kërkojnë unitet dhe organizim të nivelit të lartë. Përdorimi i veprimeve masive 
do të vendoset në varësi të gjendjes politike të vendit. Në rastet të veçanta ndërmarrja e tyre 
është e pamundur ose shumë e vështirë, sepse mund të merren masa të paparashikuara dhe të 
ketë reagim negativ nga institucionet shtetërore. Në këto raste duhet parashikuar përfshirja e 
avokatëve, mbrojtësve ligjorë, përfaqësuesve të medias, shoqërisë civile, etj.

Vlerësoni me kujdes forcën dhe kapacitetin e organizatës për të kryer veprime masive dhe për t’u 
përballur me reagimet e mundshme nga autoritetet.

Disa këshilla për mobilizimin:

1. Për të mobilizuar njerëzit për veprime masive, duhet t’i bindni at për domosdoshmërinë dhe 
legjitimitetin e veprimit tuaj të propozuar dhe të krijoni konsensus për atë veprim.

Planifikoni të flisni me njerëzit duke:

• kryer një fushatë shtëpi më shtëpi ose derë më derë;

• takoni grupe njerëzish të mbledhur së bashku, qoftë edhe rastësisht; dhe

• mbani takime me organizata ose komunitete të veçanta.

2. Shpërndani materiale që trajtojnë shkurtimisht këtë çështje.

Artikuj të botuar nga Reporter.al me tematikë mjedisore gjatë 
viteteve 2022-2023

Titulli Autor

IKMT vendos gjoba shfrytëzuesve të paligjshëm të lumit Mat Elvis Hila

Shqetësimet mjedisore për termocentralet lundrues mbeten pa përgjigje Jerola Ziaj

Projekti i Skavicës ndjell frikë dhe pasiguri në luginën e Drinit të Zi Hysen Likdisha

Organizatat mjedisore sfidojnë aeroportin e Vlorës në gjykatë BIRN

Impianti lundrues i energjisë ngre shqetësime për ndotjen e Gjirit të Vlorës Jerola Ziaj

Komiteti i Konventës së Bernës i kërkon qeverisë shqiptare ndalimin e 
punimeve për aeroportin e Vlorës

Nensi Bogdani

Ariu i fundit shqiptar në robëri transportohet drejt Austrisë Nensi Bogdani

Ndotja minerare rrezikon statusin e UNESCO-s për liqenin e Ohrit Luljeta Progni

Projektet në zonat e mbrojtura kërcënojnë pasuritë natyrore të Shqipërisë Nensi Bogdani

Ministria e Mjedisit pranon paligjshmërinë e ‘emergjencës mjedisore’ për 
inceneratorët

Blerina Gjoka

Inceneratorët që nuk djegin rrezikojnë një krizë të re mjedisore Luljeta Progni

Vetëmonitorimet mjedisore nga kompanitë e industrisë së rëndë lënë pas 
pikëpyetje

Bardha Nergjoni

Drejtësia amniston guroret e paligjshme në malin e Tomorrit Arta Cano

Plani i ndërtimeve buzë parkut të Drilonit shkakton shqetësime mjedisore Luljeta Progni

Inceneratori në remont, bashkia e Elbasanit i derdh mbetjet buzë lumit Vladimir Karaj

Ministrja e Mjedisit bën një sy qorr për krimin mjedisor në Elbasan Blerina Gjoka

Aksionet e kushtueshme të aeroportit të Vlorës shiten për një çmim 
minimal

Luljeta Progni

Ndotja e pas viteve ’90 zhduk troftën e egër nga lumi Bashkim Shala

Projekti i lungomares së Durrësit ngre shqetësime për dëmtimin e plazhit Gezim Kabashi

Mbipeshkimi dhe ndotja dëmtojnë habitatin detar të Shqipërisë Luljeta Progni

Ujërat e ndotura pengojnë programin e “Flamurit Blu” në bregdetin 
shqiptar

Armand Kullau

Pranvera risjell Kalin e Qyqes “në shtëpi” Nensi Bogdani

Qeset zëvendësohen me qese, beteja me plastikën mbetet në vendnumëro Anesti Barjamemaj

E mbrojtur në letër: Vjosa ndotet nga rrjedhjet e puseve të naftës së 
Albpetrol

Jerola Ziaj

‘Parajsa turistike’ e Thethit kërcënohet nga malet e mbeturinave Emi Kalaja

Lumenjtë e Shqipërisë, të ndotur ose shumë të ndotur Luljeta Progni

Inceneratori i Fierit detyron bashkitë që të paguajnë 12 euro/ton për 
mbetjet

Valbona Davidhi

Ngec projekti i landfillit të Vlorës, ndërsa plehrat mbeten rrugëve Jerola Ziaj



Speciet e rralla të brigjeve shqiptare kërcënohen nga ndotja dhe 
peshkatarët

Luljeta Progni

Krim mjedisor: Landfilli i Sharrës ‘i nxjerr ujin e zi’ lumit të Erzenit
Anesti Barjamemaj 
dhe Vladimir Karaj

‘Kanë lekun dhe shtetin’: Rafineria e naftës në Elbasan akuzohet për 
ndotje

Bardha Nergjoni

Rritja e kostove nuk e zgjidhi mbledhjen e plehrave në plazhet e Durrësit 
dhe Kavajës

Erjola Azizolli

Mbetjet në liqenin e Komanit dëmtojnë turizmin në Alpe Bashkim Shala

Anijet shqiptare ngecin në “listën e zezë’ të performancës Vali Qyrfyci

‘Tirana s’ka vend për të mbjellë pemë’, KLSH rrëzon Pyllin Orbital të 
Veliajt

Blerina Gjoka

Ndotja në Lezhë po e kthen Drinin në lumë të vdekur Elvis Hila

Mbetjet urbane dhe të ngurta dëmtojnë imazhin turistik të Valbonës Bashkim Shala






